
ᒥᓂᔅᑕᒥᙶᖅᑐᖅ

ᖁᕕᐊᓱᒃᐳᖓ ᐊᓕᐊᓇᐃᒍᓱᒃᖢᖓᓗ ᐅᖃᐅᓯᕗᑦ ᐱᕙᒌᕈᑎᒃᑲᓐᓂᕐᒥᒃ ᐊᑐᓕᖅᑎᑕᐅᓛᖅᑐᒥᒃ 
ᐃᓕᓴᕆᔭᐅᓯᒪᔪᑦ ᐅᖃᐅᓰᑦ ᐱᖁᔭᕐᒥᙶᖅᑐᒥᒃ ᐃᓄᐃᑦ ᐅᖃᐅᓯᖓᑕ ᓴᐳᒻᒥᔭᐅᓂᖓᓄᑦ 
ᐱᖁᔭᖓᓂᒡᓗ. ᒐᕙᒪᑦᑕ ᑐᕌᕈᑎᖓᓂᒃ ᑐᕌᖅᑕᕗᒻᒥ ᑲᔪᓯᑎᑦᑎᔪᒪᒐᑦᑕ ᐅᖃᐅᓯᕐᓂᒃ 
ᐃᓕᓴᕆᔭᐅᓯᒪᔪᓂᒃ ᐊᑐᓕᖅᑎᑕᐅᑎᑦᑎᓂᕐᒥᒃ ᓇᓕᒧᒌᒃᑎᑦᑎᓗᑕ, ᐃᓄᒃᑑᕐᓂᖅᓴᐅᓕᕐᓗᑎᒡᓗ 
ᐃᓕᓐᓂᐊᕐᕕᖕᓂ, ᐃᖅᑲᓇᐃᔭᕐᕕᖕᓂ ᓇᒥᓕᒫᕐᓗ ᓄᓇᕗᒻᒥ. 

ᓄᓇᕗᑦ ᒐᕙᒪᖓ 2008-ᖑᑎᓪᓗᒍ ᓴᖅᑭᑎᑦᑎᓚᐅᖅᓯᒪᖕᒪᑦ ᐅᖃᐅᓯᓕᕆᔪᓂᒃ ᐱᖁᔭᖅᑎᒍᑦ. 
ᑲᓇᑕᒥ ᐊᕕᒃᑐᖅᓯᒪᔪᑦ ᓄᓇᓕᖏᑦ ᑕᐃᒪᓐᓇᑎᒋ ᐱᑕᖃᖏᒻᒪᑕ ᐱᖁᔭᖅᑎᒍᑦ ᓄᓇᖃᖅᑳᖅᑐᕕᓃᑦ 
ᐅᖃᐅᓯᖏᓐᓂᒃ ᓴᐳᒻᒥᔪᓂᒃ. ᓄᓇᕗᒻᒥ ᐊᔾᔨᐅᖏᔾᔪᑎᒋᒃᑲᓐᓂᕈᑎᒋᕚ ᑲᓇᑕᓕᒫᖅ ᓄᓇᕐᔪᐊᓕᒫᕐᓗ 
ᑕᑯᓪᓗᒍ.

ᐅᖃᐅᓯᕗᑦ 2.0 ᐃᒃᐱᒍᓱᒃᐳᖅ ᐱᓕᕆᔭᐅᕐᔪᐊᖅᓯᒪᔪᓂᒃ ᐊᕐᕌᒍᐃᑦ ᐊᓂᒍᖅᓯᒪᓕᖅᑐᓂᒃ ᐅᖃᐅᓯᑦᑎᓐᓂᒃ 
ᐱᖁᔭᖅᑎᒍᑦ ᐊᑐᓕᖅᑎᑕᐅᓕᖁᓪᓗᒋᑦ; ᐱᑐᐃᓐᓇᐅᖏᓐᓂᖓᓂᒃ ᑲᔪᓯᑎᑕᐅᑦᑎᐊᕐᓂᐊᕐᓂᖓᓂᒡᓗ 
ᐊᕐᕌᒍᒋᓂᐊᖅᑕᑦᑎᓐᓂ.

ᓯᕗᓪᓕᐅᓚᐅᖅᑐᖅ ᐅᖃᐅᓯᕗᑦ ᐱᕙᒌᔭᐅᑦ, ᓴᖅᑭᑎᑕᐅᓚᐅᖅᓯᒪᕗᖅ 2012-ᖑᑎᓪᓗᒍ, 
ᐋᖅᑭᑦᑎᐊᖅᓯᒪᓪᓗᓂ ᓴᖅᑭᑎᑦᑐᒪᔭᑦᑎᓐᓂᒃ ᐊᑐᓕᖅᑎᑕᐅᓂᐊᖅᑐᓂᒃ. ᐱᕕᒡᔪᐊᖑᓚᐅᖅᐳᖅ 
ᐱᕙᒌᔭᕈᑎᒥᒃ ᐱᓇᓱᐊᖅᑕᑦᑎᓐᓂᒃ ᐱᖁᔭᖅᑎᒍᑦ ᓴᖅᑭᑎᑕᐅᓕᖁᓪᓗᒋᑦ. ᐊᕐᕌᒎᓚᐅᖅᑐᓂᑦ 
ᑕᓪᓕᒪᓂᑦ ᐊᓯᔾᔩᓯᒪᓕᖅᐳᒍᑦ ᑕᑯᒃᓴᐅᔪᓂᒃ, ᐱᖃᓯᐅᑎᓪᓗᒋᑦ ᐱᓕᕆᐊᒃᓴᓂᒃ ᐱᕙᓪᓕᐊᑎᑦᑎᓂᕐᒥᒡᓗ 
ᐃᑲᔫᑕᐅᔪᒃᓴᓂᒃ ᐅᖃᐅᓯᕐᒥᒃ ᐃᓕᓐᓂᐊᖁᓪᓗᒋᑦ ᓇᒥᑐᐃᓐᓇᖅ, ᓴᖅᑭᔮᖅᑎᑦᑎᓂᖅᓴᐅᓂᕐᒥᒃ 
ᒐᕙᒪᒃᑯᓐᓂᓪᓗ ᐃᓕᓴᕆᔭᐅᓯᒪᔪᓂᒃ ᐅᖃᐅᓯᕐᓂᒃ ᐊᑐᓕᖅᑎᑦᑎᒃᑲᓐᓂᕐᓂᕐᒥᒃ, ᐊᒻᒪᓗ ᐱᓕᕆᐊᖑᔪᑦ 
ᐱᖅᑯᓯᓕᕆᔪᑦ ᐃᓕᓐᓂᐊᕐᓂᓕᕆᔪᓪᓗ ᐃᑲᔪᖅᑕᐅᓪᓗᑎᒃ.  

ᐅᖃᐅᓯᕗᑦ 2.0-ᖃᕐᓂᐊᓕᖅᑎᓪᓗᑕ ᐊᑐᓕᖅᑎᑦᑎᕙᓪᓕᐊᒃᑲᓐᓂᕐᓂᐊᓯᒋᕗᒍᑦ. 
ᐊᕐᕌᒎᓂᐊᖅᑐᓂᒃ ᑕᓪᓕᒪᓂᒃ ᑕᑯᓇᖕᓂᐊᖅᑐᒍᑦ ᐱᓕᕆᐊᕆᔪᓐᓇᖅᑕᑦᑎᓐᓂ, ᐊᑐᕐᓗᒋᑦ 
ᐃᓕᓯᒪᔭᕗᑦ ᐅᖃᐅᓯᕗᑦ ᐱᕙᒌᔭᕈᑎᐅᓚᐅᖅᑐᒥᑦ. ᐋᖅᑭᒋᐊᕈᑕᐅᔪᓐᓇᖅᑐᓂᒃ 
ᐊᐳᖅᑕᕈᑕᐅᕙᒃᑐᓂᒡᓗ ᓇᓗᓇᐃᖅᓯᓯᒪᕗᖅ ᐱᒋᐊᕈᑕᐅᕐᖓᐅᑕᐅᓚᐅᖅᑐᒥᒃ 
ᐊᑐᖅᑕᐅᕙᓪᓕᐊᔪᓐᓇᖅᑐᓂᒡᓗ ᐋᖅᑭᒃᓱᐃᔪᓐᓇᕐᓂᐊᖅᖢᓂᓗ ᐊᓯᔾᔨᖅᐸᓪᓕᐊᔪᓂᒃ ᐃᓅᓯᕐᒥ 
ᐊᓯᖏᑎᒍᓪᓗ ᖃᕋᓴᐅᔭᒃᑰᖅᐸᓪᓕᐊᔪᓂᒃ ᓄᓇᕗᒻᒥ. 

ᐱᒋᐊᖅᐸᓪᓕᐊᓕᖅᑎᓪᓗᑕ, ᖃᐅᔨᒪᓚᐅᖅᑐᒍᑦ ᐃᓄᒃᑑᖅᑎᑦᑎᒃᑲᓐᓂᓕᖅᑎᑦᑎᓇᓱᒃᖢᑕ 
ᐱᖁᔭᒃᑯᑐᐊᖅ ᒐᕙᒪᒃᑯᓪᓗ ᐱᓕᕆᕙᓪᓕᐊᑎᑦᑎᔭᖏᑎᒍᑐᐊᖅ ᐊᐅᓚᑕᐅᔪᓐᓇᓚᐅᖏᑦᑐᖅ. 
ᐱᓕᕆᖃᑎᖐᖕᓂᕐᒨᖓᕗᖅ, ᑭᒃᑯᓕᒫᓄᑦ, ᐱᓕᕆᕝᕕᓕᒫᓄᑦ ᐃᖅᑲᓇᐃᔭᕐᕕᓕᒫᓄᓪᓗ 
ᓄᓇᕗᒻᒥ. ᐊᕐᕌᒎᕋᑖᖅᑐᓂᑦ ᑕᓪᓕᒪᓂᑦ ᖃᐅᔨᓇᖅᓯᓚᐅᖅᐳᖅ ᐱᓕᕆᐊᕆᔪᓐᓇᖅᑕᑦᑎᓐᓂᒃ, 
ᐃᓕᕝᕕᒋᓪᓗᑎᒍ ᐊᐅᓚᑦᑐᓐᓇᖏᑦᑕᕗᑦ, ᐱᓕᕆᖃᑎᒌᑦᑎᐊᒃᑲᓐᓂᓕᕆᐊᖃᓕᖅᑎᓪᓗᑕ 
ᑲᑎᙵᑦᑎᐊᒃᑲᓐᓂᓕᕐᓗᑕᓗ ᐱᓕᕆᐊᕆᓇᓱᒃᑕᑦᑎᓐᓂᒃ.  ᐃᓄᒃᑑᖅᑎᑦᑎᓕᒃᑲᓐᓂᕐᓂᕐᒥᒃ 
ᐱᒋᐊᖅᑎᑦᑎᒃᑲᓐᓂᕐᓂᐊᖅᑐᖅ ᓴᖅᑭᑕᐅᓗᓂᓗ ᐊᔾᔨᒋᔭᐅᖏᑦᑐᒥᒃ ᐃᒃᐱᒍᓱᑦᑎᐊᖅᑐᒥᒃ 
ᐅᖃᐅᓯᕐᓂᒡᓗ ᐃᓕᓴᕆᔭᐅᓯᒪᔪᓂᒃ ᑲᔪᖏᖅᓱᐃᒃᑲᓐᓂᕐᓗᓂ. 

ᑕᐃᕕᑦ ᔪᐊᓇᓯ 
ᐅᖃᐅᓯᕐᓄᑦ ᒥᓂᔅᑕ

2018-2023

ᐅᖃᐅᓯᕗᑦ 2.0 ᐅᑯᓂᖓ ᓴᖅᑭᑎᑦᑎᓂᐊᖅᐳᖅ:

1. ᓂᕆᐅᒋᔭᐅᔪᑦ ᓴᖅᑭᓯᒪᓕᖅᑐᑦ

ᐱᔨᑦᑎᕐᓂᖅ 
ᐅᖃᐅᓯᓕᕆᔪᓂᒃ: 
ᐃᓄᒃᑑᓕᖅᑎᑦᑎᒃᑲᓐᓂᕐᓂᖅ 
ᐃᖅᑲᓇᐃᔭᕐᕕᖕᓂ 
ᐃᓄᒃᑑᕈᓐᓇᕐᓂᖅ ᐃᖅᑲᓇᐃᔭᕐᕕᖕᒥ 

ᐊᑐᕆᐊᖃᕐᓂᖓᓂ 
ᓴᖅᑭᔮᖅᑎᑕᐅᓂᖅᓴᐅᓕᕐᓗᓂ, 

ᐊᑐᐃᓐᓇᐅᑎᑕᐅᓕᕐᓂᖏ
ᑎᒍᑦ ᐃᓕᓐᓂᐊᕐᓂᒃᑯᑦ 
ᐃᑲᔪᖅᑎᒌᖕᓂᒃᑯᓪᓗ.

ᐅᖃᐅᓯᓕᕆᓂᕐᒧᑦ  
ᐃᓕᓐᓂᐊᕐᓂᖅ: 

ᐅᖃᐅᓯᕐᖓᐅᑎᒥᖕᓂ 
ᖁᕙᖅᑎᑦᑎᒃᑲᓐᓂᕐᓂᕐᒥᒃ ᐊᑯᓂ 

ᐊᑐᖅᑕᐅᔪᓐᓇᕐᓗᓂ, ᐃᑲᔪᕐᓗᒋᑦ 
ᐱᕚᓪᓕᕋᓱᖕᓂᖏᑦ 

ᐱᓕᒻᒪᒃᓴᖅᑎᓪᓗᒋᓪᓗ, 
ᓄᑕᖅᑲᓂᒃ 

ᐃᓕᓐᓂᐊᖅᑎᑦᑎᓂᕐᒥ, 
ᐃᓕᓐᓂᐊᖅᑎᓄᑦ 
ᐃᓐᓇᕐᓂᒡᓗ 
ᐃᓕᓐᓂᐊᖅᑐᓂ.

ᐃᖅᑲᓇᐃᔭᕐᕕᖕᒥ 
ᐅᖃᐅᓯᑐᖃᐅᑉ 
ᐊᑐᖅᑕᐅᓂᖓ: 

ᐃᓄᒃᑑᓕᖅᑎᑦᑎᒃᑲᓐᓂᖅ
ᑎᑕᐅᓗᑎᒃ 

ᐃᖅᑲᓇᐃᔭᕐᕕᖕᒥ 
ᐃᖅᑲᓇᐃᔮᒃᓴᖅᑲᕈᒪᔪᑦ 

ᐃᓄᒃᑑᕈᓐᓇᕆᐊᖃᓪᓚᕆᓕᕐᓗᑎᒃ, 
ᐃᑲᔪᖅᑕᐅᓗᑎᒃ ᐃᖅᑲᓇᐃᔭᕐᕕᖕᒥ 
ᐱᒋᐊᖅᑎᑕᐅᓗᑎᒃ 
ᐃᓄᒃᑑᕈᓐᓇᖅᐸᓪᓕᐊᓂᖅ 
ᐱᓕᕆᐊᑎᒍᑦ. 

ᐃᓄᒃᑐᑦ 
ᖃᐅᔨᒪᓂᖅᓴᐅᒃᑲᓐᓂᓕᕐᓗᑎᒃ 
ᐊᑐᓕᖅᑎᑕᐅᒃᑲᓐᓂᕐᓗᓂᓗ, 
ᐱᓗᐊᖅᑐᒥᒃ ᓄᓇᓕᖕᓂ 

ᐃᓄᒃᑑᕈᓐᓃᖅᐸᓪᓕᐊᔪᓂᒃ, 
ᐃᑲᔪᖅᑎᒌᖕᓂᒃᑯᑦ ᓄᓇᓕᖕᓂᒡᓗ 

ᐱᓕᕆᐊᖑᔪᓂᒃ 
ᐅᖃᐅᓯᓕᕆᔪᓂᒃ 

ᐃᑲᔪᕐᓂᒃᑯᑦ.

ᐅᖃᐅᓯᕗᑦ
2.0

ᐅᖃᐅᓯᕐᒥᒃ 
ᓴᖅᑭᑎᑦᑎᒃᑲᓐᓂᕆᐊᕐᓂᖅ: 

2. ᐱᒋᐊᕈᑎᖓ

ᐱᓕᕆᐊᖑᓯᒪᔪᑦ
ᐃᓚᖓ 13(3) ᐃᓕᓴᕆᔭᐅᓯᒪᔪᑦ ᐅᖃᐅᓰᑦ ᐱᖁᔭᖓᓂ ᐊᒻᒪᓗ ᐃᓚᖓ 25 ᐃᓄᐃᑦ ᐅᖃᐅᓯᖓᑕ 
ᓴᐳᒻᒥᔭᐅᓂᖓᓄᑦ ᐱᖁᔭᕐᒦᑦᑐᒥ ᒥᓂᔅᑕ ᐅᖃᐅᓯᓕᕆᓂᕐᒧᑦ ᐱᕙᒌᔭᕈᑎᓕᐅᕆᐊᖃᕐᓂᕋᖅᑕᐅᕗᖅ ᓄᓇᕘᑉ 
ᐅᖃᐅᓯᖏᓐᓂᒃ ᐱᖁᔭᖓᓂᒃ ᐊᑐᓕᖅᑎᑦᑎᖁᔨᓗᓂ. ᐱᕙᒌᔭᕈᑕᐅᕐᖓᐅᑕᐅᓚᐅᖅᑐᒥᑦ (2012-2016), 
ᐅᖃᐅᓯᕗᑦ 2.0 ᓇᓗᓇᐃᖅᓯᓯᒪᕗᖅ ᐊᑐᖅᑕᐅᕙᒃᑐᓂᒃ ᐱᓕᕆᐊᖃᕐᓂᐊᕆᕗᖅ ᓴᖅᑭᑕᐅᔪᓐᓇᖅᑐᓂᒃ 
ᐊᑐᒐᒃᓴᓂᒡᓗ ᐊᕐᕌᒍᒋᓂᐊᖅᑕᑦᑎᓐᓂ 5-ᓂᒃ. 

ᐅᖃᐅᓯᕗᑦ 2.0 ᓇᓗᓇᐃᖅᓯᓯᒪᕗᖅ ᖃᓄᖅᑑᕈᑎᒃᓴᕐᓂᒃ ᐃᓄᒃᑑᓕᕈᒪᑎᑦᑎᓂᕐᒥᒃ ᐃᓄᒃᑑᕈᓐᓇᖅᑐᓪᓗ 
ᐅᓄᖅᓯᒋᐊᕐᓗᒋᑦ ᓄᓇᕗᓕᒫᒥ, ᓴᐳᒻᒥᓯᓐᓈᕐᓗᓂ, ᓴᖅᑭᔮᓕᖅᑎᑦᑎᒃᑲᓐᓂᕐᓗᓂ ᐱᔪᓐᓇᐅᑎᓂᒡᓗ 
ᖃᐅᔨᒪᑎᑦᑎᒃᑲᓐᓂᓕᕐᓗᓂ ᐃᓕᓴᕆᔭᐅᓯᒪᔪᑦ ᐅᖃᐅᓰᑦ ᐱᖁᔭᖏᓐᓂᒃ ᓄᓇᕗᒻᒥ. ᐃᓚᓕᐅᑎᕗᖅ 
ᐃᓕᑕᐅᓯᒪᔪᓂᒃ ᓯᕗᓪᓕᕐᒥᒃ ᐱᕙᒌᔭᐅᑎᐅᓚᐅᖅᑐᒥ, ᖃᐅᔨᓴᖅᑕᐅᓂᖃᖅᑎᓪᓗᒍ ᓇᓗᓇᐃᖅᑕᐅᓚᐅᖅᑐᓂᒃ 
ᑐᓴᕐᕕᐅᓚᐅᖅᑐᓂᒡᓗ ᐅᖃᐅᓯᓕᕆᔨᐅᖃᑕᐅᔪᓂᒃ ᓄᓇᕗᒻᒥ. 

ᐅᖃᐅᓯᕗᑦ 2.0 ᑲᔪᓯᑎᑦᑎᓂᐊᖅᐳᖅ ᓯᕗᓪᓕᕐᒥ ᐱᕙᒌᔭᕈᑎᐅᓚᐅᖅᑐᒥᒃ ᐊᕐᕌᒍᓄᑦ 5-ᓄᑦ 
ᐊᑐᓕᖅᑎᑕᐅᑎᓪᓗᒍ. ᖃᐅᔨᔭᐅᓇᓱᒃᑎᓪᓗᒍ ᓯᕗᓪᓕᐅᔾᔭᐅᔪᒪᔪᑦ ᒫᓐᓇᒧᑦ ᐊᑑᑎᖃᕋᔭᕐᒪᖔᑕ, 
ᑐᓴᕐᕕᒋᔭᐅᓚᐅᖅᐳᑦ ᐊᔾᔨᒌᖏᑦᑐᑦ ᐃᖅᑲᓇᐃᔭᕐᕖᑦ, ᐱᖃᓯᐅᑎᓪᓗᒋᑦ ᓄᓇᕘᑉ ᒐᕙᒪᖓᓂᙶᖅᑐᑦ, ᓄᓇᕗᑦ 
ᑐᙵᕕᒃᑯᑦ, ᐃᓄᐃᑦ ᑲᑐᔾᔨᖃᑎᒌᑦ, ᓄᓇᓕᖕᓂᙶᖅᑐᑦ, ᓇᖕᒥᓂᖃᖅᑏᑦ ᐅᐃᕖᓪᓗ. ᐊᐱᖅᑯᑕᐅᓚᐅᖅᑐᑦ 
ᐱᕙᒌᕈᑎᒨᖓᕗᑦ ᑎᑎᕋᖅᓯᒪᓪᓗᑎᒃ ᐊᕕᒃᑐᖅᓯᒪᓂᖓ ᐃᓚᖓ 3-ᒥ.

2008-ᒥ ᐊᑐᓕᖅᑎᑕᐅᓚᐅᖅᑎᓪᓗᒋᑦ ᐃᓕᓴᕆᔭᐅᓯᒪᔪᑦ ᐅᖃᐅᓰᑦ ᐱᖁᔭᖓ ᐃᓄᐃᑦ ᐅᖃᐅᓯᖓᑕ 
ᓴᐳᒻᒥᔭᐅᓂᖓᓄᑦ ᐱᖁᔭᖓᓗ, ᓄᓇᕗᑦ ᒐᕙᒪᖓ ᐊᖏᓚᐅᖅᓯᒪᕗᖅ ᐅᖃᐅᓯᓕᕆᔪᑦ ᐱᔪᓐᓇᐅᑏᑦ 
ᐱᕕᒡᔪᐊᖑᓂᖏᓐᓂᒃ ᓄᓇᕗᓕᒫᒥ. ᐅᖃᐅᓯᓕᕆᓂᕐᒧᑦ ᒥᓂᔅᑕ ᐱᓕᕆᐊᖃᕆᐊᖃᖅᑎᓪᓗᒍ ᐅᖃᐅᓯᕗᑦ 
2.0 ᐱᕙᒌᔭᕈᑎᖓᓂᒃ ᐊᑐᓕᖅᑎᑕᐅᓂᖓᓂᒡᓗ, ᑭᒃᑯᓕᒫᑦ ᐃᑲᔪᕆᐊᖃᖅᐳᑦ ᐅᖃᐅᓰᑦ ᓴᐳᒻᒥᔭᐅᓂᖏᑦ, 
ᓴᖅᑭᔮᖅᑎᑕᐅᓂᖏᑦ ᐊᑐᓕᖅᑎᑕᐅᒃᑲᓐᓂᕋᓱᖕᓂᖏᓪᓗ, ᑕᖅᑲᒃᑯᓄᖓ, ᓇᖕᒥᓂᖃᖅᑎᓄᑦ, ᓄᓇᓕᖕᒥᐅᓄᑦ, 
ᐃᓚᒌᓄᑦ ᑭᒃᑯᑐᐃᓐᓇᕐᓄᓪᓗ ᓄᓇᕗᓕᒫᒥ. 2018-ᒥᑦ 2023-ᒧᑦ, ᐃᓕᖅᑯᓯᓕᕆᔨᒃᑯᑦ ᐱᓕᕆᖃᑎᖃᕐᓂᐊᖅᑐᑦ 
ᒐᕙᒪᒃᑯᑦ ᐃᖅᑲᓇᐃᔭᕐᕕᖏᓐᓂᒃ, ᓄᓇᓕᖕᓂᒃ, ᓇᖕᒥᓂᖃᖅᑎᓂᒃ, ᐅᐃᕖᓂᒃ ᑲᑐᔾᔨᖃᑎᒌᓂᒡᓗ 
ᓴᖅᑭᑎᑕᐅᖁᓪᓗᒋᑦ ᐱᕙᒌᔭᕈᑎᒥᒡᓗ ᓯᕗᓪᓕᐅᔾᔭᐅᔪᒪᔪᓂᒃ ᐅᖃᐅᓯᕗᑦ 2.0 ᐊᑐᓕᖅᑎᑕᐅᑎᓪᓗᒍ. 
ᐱᓕᕆᖃᑎᖃᖅᑎᓪᓗᑕ ᑐᕌᖅᑕᕗᒻᒥᒃ, ᐅᑎᖅᑎᓐᓂᐊᖅᑕᕗᑦ ᐅᖃᐅᓯᕗᑦ, ᐱᖅᑯᓯᕗᑦ ᓂᐱᕗᓪᓗ.

ᐊᐳᖅᑕᐅᑎᕗᑦ
ᓄᓇᕗᑦ ᖃᐅᔨᒪᔭᐅᕗᖅ ᐱᓐᓇᕆᔭᐅᓪᓗᓂᓗ ᑲᓇᑕᒥ ᓄᓇᕐᔪᐊᓕᒫᒥᓪᓗ 
ᐊᔾᔨᐅᖏᓐᓂᖓᓂᒃ, ᓯᓚᑎᖓ, ᐱᖅᑯᓯᖓ ᐅᖃᐅᓯᖓᓗ 
ᓴᖅᑭᔮᑦᑎᐊᖅᖢᓂ, ᐊᐅᓚᓐᓂᖓ ᐊᔾᔨᒋᔭᐅᓇᓂ, ᐊᒻᒪᓗ ᐋᖅᑭᒋᐊᓕᖕᓂᒃ 
ᖃᓄᖅᑑᕈᓘᔭᕈᓐᓇᖅᖢᑎᒃ ᐱᓕᕆᐊᕈᓘᔭᕐᓂᒡᓗ ᐅᑭᐅᖅᑕᖅᑐᒥ.

ᓄᓇᕗᑕᖃᓕᖅᑎᓪᓗᒍ, ᓇᓗᓇᐃᖅᑕᐅᓯᒪᒌᓚᐅᖅᓯᒪᕗᖅ 
ᐱᕕᒡᔪᐊᖑᓂᕋᖅᑕᐅᓂᖓ ᐃᓄᐃᑦ ᐱᖅᑯᓯᖓ ᐅᖃᐅᓯᖓᓗ ᒐᕙᒪᒃᑯᓐᓄᑦ 
ᑐᕌᕈᑕᐅᔭᕆᐊᖃᕐᓂᖓᓂᒃ. ᐊᕐᕌᒍᑦ 20-ᖑᓪᓗᐊᓕᖅᑐᑦ ᐊᓂᒍᖅᑎᓪᓗᒋᑦ, 
ᐃᓄᒃᑐᑦ ᓱᓕ ᐱᕕᒡᔪᐊᕆᔭᐅᕗᖅ ᑭᓇᐅᓂᑦᑎᓐᓂᒡᓗ ᓇᓗᓇᐃᖅᓯᓪᓗᓂ 
ᓄᓇᕗᒻᒥᐅᑕᐅᓂᑦᑎᓐᓂᒃ.

ᒪᕐᕉᖕᓂᒃ ᐅᖃᐅᓯᕐᓂᒃ ᐃᓕᓴᕆᔭᐅᓯᒪᔪᓂᒃ ᐱᑕᖃᒃᑲᓐᓂᕆᕗᖅ 
ᓄᓇᕗᒻᒥ. 20161-ᒥ, 1.8% ᓄᓇᕗᒻᒥᐅᑕᑦ ᐅᖃᓚᐅᖅᓯᒪᔪᑦ ᐅᐃᕖᑐᑦ 
ᐅᖃᕆᐅᖅᑳᖅᓯᒪᓂᖏᓐᓂᒃ, 31% ᖃᓪᓗᓈᑑᕈᓐᓇᖅᑳᖅᓯᒪᓂᕋᖅᖢᑎᒃ. 
ᑎᑎᕋᕈᓐᓇᖅᐸᕗᑦ ᐅᐃᕖᖑᓂᕋᖅᓯᒪᔪᖅ ᐊᑕᐅᓯᖅ 10-ᓃᑦᑐᖅ, 7-ᒎᖅ 
10-ᖑᓪᓗᐊᖅᑐᓃᑦᑐᖅ ᖃᓪᓗᓈᑑᖅᖢᓂ.

ᖃᓪᓗᓈᑎᑑᖅᑐᑦ ᓴᖅᑭᔮᕐᓂᖓ ᐃᒃᐱᖕᓇᕐᓂᖅᐹᖑᕗᖅ ᓇᓂᓕᒫᖅ, 
ᐊᖏᕐᕋᒥ ᐱᖃᓯᐅᖦᖢᒍ ᐊᖏᕐᕋᕆᔭᐅᔪᓂ ᓄᑕᖅᑲᑦ ᑐᓵᕙᒃᑎᓪᓗᒋᑦ 
ᐅᖃᐅᓯᕐᖓᐅᑎᒥᓂᒃ. ᓄᓇᕗᒻᒥ ᐃᓄᐃᑦ 85%-ᖏᓐᓃᒃᑲᓗᐊᖅᑎᓪᓗᒋᑦ, 
63%-ᖏᓐᓃᓪᓗᐊᖅᑐᑦ ᓄᓇᕗᒻᒥᐅᑕᑦ ᐃᓄᒃᑑᕈᓐᓇᖅᑳᖅᓯᒪᓂᕋᖅᐳᑦ (2011-
ᒥ 68%-ᖏᓐᓃᓚᐅᖅᓯᒪᖕᒪᑦ ᑐᖔᓅᕆᐊᖅᓯᒪᕗᖅ). ᑕᐃᒪᓐᓇᐅᑎᓪᓗᒍ, 50% 
ᐅᖃᖅᓯᒪᕗᑦ ᓄᓇᕗᒻᒥᐅᑦ ᐃᓄᒃᑑᓪᓗᐊᑕᓲᖑᖕᒪᑕᒎᖅ ᐊᖏᕐᕋᒥᓂ (52% 
ᑐᖔᓃᓕᖅᖢᓂ 2011-ᒥᓂᑦ). 

1  ᑲᓇᑕᒥ ᑭᒡᓕᓯᓂᐊᖅᑎᒃᑯᑦ. ᓇᓗᓇᐃᖅᑕᐅᓯᒪᔪᑦ - ᓄᓇᕗᑦ, 2016 ᓈᓴᖅᑕᐅᓯᒪᓂᖏᑦ

ᓄᓇᕐᔪᐊᒥ ᑲᑐᔾᔨᖃᑎᒌᑦ ᐃᓕᓐᓂᐊᕐᓂᓕᕆᔪᓂᒃ ᖃᐅᔨᓴᖅᑏᑦ 
ᐱᖅᑯᓯᓕᕆᔩᓪᓗ2 ᐃᓄᒃᑑᙱᓗᐊᓕᕐᓂᕋᐃᔪᑦ ᓄᓇᕘᑉ ᑲᓇᖕᓇᖓᓂ ᐊᒻᒪᓗ 
ᐅᐊᓕᓂᕐᒥᐅᓂᒃ ᐊᓯᐅᔨᔭᐅᕙᓪᓕᐊᓪᓚᕆᖕᓂᕋᖅᑕᐅᓕᖅᖢᓂ. ᐋᖅᑭᒃᓯᒪᓂᖓ 
ᓇᓗᓇᐃᖅᓯᓯᒪᔪᖅ ᖃᖓᒃᑯᑦ ᐅᖃᐅᓯᖅ ᐊᑐᖅᑕᐅᔪᓐᓃᖅᐸᑦ ᓇᓂᓕᒫᖅ, 
ᕿᑐᕐᖓᕆᔭᐅᔪᓪᓗ ᐅᖃᐅᓯᕐᒥᓂᒃ ᐃᓕᓐᓂᐊᖏᑦᑎᐊᒻᒪᕆᓕᕌᖓᑕ ᐊᖏᕐᕋᒥᓂ.  

ᑕᑯᒃᓴᐅᕗᖅ ᓇᓗᓇᐃᔭᐅᑎ 1-ᒥ, ᕿᑎᕐᒥᐅᑦ ᐃᓚᖏᓪᓗ ᑭᕙᓪᓕᕐᒥᐅᑦ 
ᓄᓇᓕᖏᑦ ᐃᓄᒃᑑᖏᓐᓂᖅᓴᐅᕚᓪᓕᕐᓂᖅᐹᖑᕗᑦ. ᕿᑭᖅᑕᓂ, ᐊᓯᖏᑦ 
ᓄᓇᓖᑦ ᑐᑦᑕᕐᕕᖕᒥᐅᑕᐅᖏᑦᑐᖅ, ᐃᓄᒃᑑᖅᑐᖃᑦᑎᐊᕈᓘᔭᖅᐳᖅ. ᑭᓯᐊᓂ, 
ᐃᓱᒫᓗᖕᓇᖅᑐᖃᖅᐸᓪᓕᐊᓕᕐᒪᑦ ᐃᓄᒃᑑᑦᑎᐊᕈᓐᓃᐸᓪᓕᐊᓂᖏᑦ ᐅᓪᓗᒥ, 
ᓄᓇᓕᖕᓂᓪᓘᓐᓃᑦ ᐅᓄᖅᑐᑦ ᐃᓅᒃᑑᕈᓐᓇᕋᓗᐊᖅᑎᓪᓗᒋᑦ. 

ᐱᕕᒃᑐᒥᒃ ᐋᖅᑭᒋᐊᖅᓯᓂᕐᒥᒡᓗ ᐊᑲᐅᔪᒃᑯᑦ ᐱᑕᖃᕆᐊᖃᖅᐳᖅ 
ᓴᐳᒻᒥᔭᐅᓂᐊᖅᑎᓪᓗᒍ ᓴᖅᑭᔮᖅᑎᑕᐅᓂᐊᖅᑎᓪᓗᒍᓗ 
ᐃᓄᒃᑑᑦᑎᐊᕈᓐᓇᕐᓂᖅ ᐊᑐᖅᑕᐅᖏᓐᓇᕆᐊᖃᕐᓂᖓᓗ ᐊᒻᒪᓗ ᓄᓇᕗᓕᒫᒥ 
ᓯᕗᓪᓕᐅᔾᔭᐅᔭᕆᐊᖃᐃᓐᓇᕐᓗᓂ. 

ᐅᑯᐊ ᓇᓗᓇᐃᖅᓯᓯᒪᑦᑎᐊᖅᑐᑦ ᑲᒪᒋᔭᕆᐊᖃᖅᑐᑦ ᓄᓇᕗᑦ ᐅᖃᐅᓯᖏᑦᑕ 
ᐱᓕᕆᐊᕆᔭᐅᔭᕆᐊᖃᕐᓂᖏᑦ, ᐅᖃᐅᓯᐅᓯᒪᓪᓗᑎᒃ ᐱᕕᒡᔪᐊᖑᓂᖏᓐᓂᒃ, 
ᐊᒻᒪᓗ ᖃᓄᐃᓕᖓᖁᔭᐅᓇᔭᕐᓂᖏᑦ ᒐᕙᒪᒃᑯᑦ ᐱᕙᒌᔭᕈᑎᖏᑦ 
ᖃᓄᖅᑑᕈᑎᒋᓪᓗᒋᑦ.

2  ᓄᓇᕐᔪᐊᒥ ᑲᑐᔾᔨᖃᑎᒌᑦ ᐃᓕᓐᓂᐊᕐᓂᓕᕆᔪᓂᒃ ᖃᐅᔨᓴᖅᑏᑦ ᐱᖅᑯᓯᓕᕆᔩᓪᓗ 
ᐊᑐᐃᓐᓇᐅᑎᑕᖓ ᓇᓕᐊᒃ ᓄᓇᕐᔪᐊᕐᒥ ᐅᖃᐅᓯᕐᒥᓂᒃ ᐊᑐᕈᓐᓃᓪᓚᕆᓕᕐᓂᒥᓂᒃ  
(www.unesco.org/languages-atlas-ᒦᑦᑐᖅ) 2015-ᖑᓚᐅᖅᑐᒥ.



2018-2023

9

ᖃᐅᓱᐃᑦᑐᖅ
ᐃᒃᐱᐊᕐᔪᒃ

ᐊᐅᓱᐃᑦᑐᖅ

ᒥᑦᑎᒪᑕᓕᒃ ᑲᖏᖅᑐᒑᐱᒃ

ᕿᑭᖅᑕᕐᔪᐊᖅ

ᐸᖕᓂᖅᑑᖅ

ᐃᖃᓗᐃᑦ

ᑭᙵᐃᑦ

ᑭᒻᒥᕈᑦ
ᓴᓪᓕᖅ

ᓴᓂᑭᓗᐊᖅ

ᐊᕐᕕᐊᑦ

ᑎᑭᕋᕐᔪᐊᖅ
ᑲᖏᖅᖠᓂᖅ

ᐃᒡᓗᓕᒑᕐᔪᒃ
ᖃᒪᓂ’ᑐᐊᖅ

ᓇᐅᔮᑦ

ᑰᒑᕐᔪᒃ
ᓴᓂᕋᔭᒃ

ᐃᒡᓗᓕᒃ

ᑕᓗᕐᔪᐊᖅ

ᐃᖃᓗᒃᑑᑦᑎᐊᖅ

ᖁᕐᓗᖅᑐᖅ
ᐅᖅᓱᖅᑑᖅ

ᐃᓄᒃᑐᑦ

ᖃᓪᓗᓈᑐᑦ

ᐅᐃᕖᑐᑦ

ᐊᓯᖏᑦ

ᐅᖃᐅᓯᕐᖓᐅᑎᒥᖕᓂ ᐅᖃᓪᓚᒃᑐᑦ, 2016

ᐊᔾᔨᖑᐊᖅ 1: ᐅᖃᐅᓯᕐᖓᐅᑕᐅᔪᑦ ᓄᓇᓕᖕᓂ, 2016-ᒥ

ᑲᒪᒋᔭᐅᓕᒑᔪᑦ
ᐅᖃᐅᓯᕗᑦ 2.0 ᑎᓴᒪᓂᒃ ᐱᕕᒡᔪᐊᓂᒃ ᐱᓕᕆᐊᖃᓛᖅᑐᑦ; ᑕᒪᕐᒥᒃ 
ᓇᓗᓇᐃᖅᑕᐅᓯᒪᔪᐃᓐᓇᐅᓪᓗᑎᒃ ᓯᕗᓪᓕᐅᔾᔭᐅᔭᕆᐊᖃᕐᓂᖏᓐᓂᒃ ᒐᕙᒪᒃᑯᓐᓄᑦ 
ᐅᖃᐅᓯᓕᕆᔪᓂᒡᓗ ᐱᓕᕆᖃᑎᒌᒃᑐᓂ, ᐊᒻᒪᓗ ᐱᓕᕆᖃᑎᒌᒐᓱᒃᑐᐃᓐᓇᐅᓪᓗᑎᒃ 
ᐃᓄᒃᑑᓕᖅᑎᑦᑎᕚᓪᓕᕐᓂᕐᒥ ᐃᓄᒃᑑᕆᐅᖅᓴᓂᕐᒥᒡᓗ ᓄᓇᕗᓕᒫᒥ. ᖃᓄᖅᑑᕐᓂᒃᑯᑦ 
ᑐᓴᕐᕕᒋᓚᐅᖅᑕᑦᑎᓐᓂᑦ ᐱᒋᐊᖅᐸᓪᓕᐊᓕᖅᑎᓪᓗᑎᒍ ᐅᖃᐅᓯᕗᑦ 2.0 ᐊᒻᒪᓗ 
ᓯᕗᓪᓕᐅᓚᐅᖅᑐᒥ ᐊᑐᓕᖅᑎᑕᐅᓚᐅᖅᑐᑦ ᐊᕐᕌᒍᓂ ᑕᓪᓕᒪᓂ. 

ᑎᓴᒪᐅᔪᑦ ᐱᔭᕆᐊᖃᕐᓂᖅᐹᑦ ᐅᑯᐊᖑᕗᑦ: 
• ᐅᖃᐅᓯᓕᕆᓂᕐᒧᑦ ᐃᓕᓐᓂᐊᕐᓂᖅ 
• ᐃᖅᑲᓇᐃᔭᕐᕕᖕᒥ ᐅᖃᐅᓯᑐᖃᐅᑉ ᐊᑐᖅᑕᐅᓂᖓ 
• ᐱᔨᑦᑎᕐᓂᖅ ᐅᖃᐅᓯᓕᕆᔪᓂᒃ 
• ᐅᖃᐅᓯᕐᒥᒃ ᓴᖅᑭᑎᑦᑎᒃᑲᓐᓂᕆᐊᕐᓂᖅ

3. ᖃᓄᖅᑑᕋᓱᒃᑎᓪᓗᒋᑦ ᐱᕙᒌᔭᐅᑦ

ᐅᖃᐅᓯᓕᕆᓂᕐᒧᑦ ᐃᓕᓐᓂᐊᕐᓂᖅ 
ᓴᙱᒃᑎᒋᐊᖅᑕᐅᓂᖓ ᓄᓇᕗᒻᒥ ᐃᓄᒃᑑᕈᓐᓇᕐᓂᖅ 
ᐅᓄᖅᓯᒋᐊᖅᑕᐅᓂᖓᓄᑦ ᓄᓇᕗᒻᒥᐅᑦ ᐃᓄᒃᑑᕈᓐᓇᕐᓂᖏᑦ, 
ᐃᓄᒃᑑᖏᓐᓇᕐᓂᖅᓴᐅᓕᕐᓗᑎᒡᓗ. ᐅᖃᐅᓯᕗᑦ 2.0 
ᑕᐃᒪᓐᓇᐃᑎᑦᑎᓪᓚᕆᒐᓱᖕᓂᐊᖅᐳᖅ ᑲᔪᖏᖅᓱᐃᓂᒃᑯᑦ 
ᐃᓕᓐᓂᐊᕐᓂᒃᑯᓪᓗ ᑭᒃᑯᓕᒫᑦ ᐃᑲᔪᖅᑕᐅᓗᑎᒃ.

ᐃᓕᓐᓂᐊᕆᐅᖅᓴᔪᓕᕆᓂᖅ

ᓴᖅᑭᑕᐅᔪᒪᓂᖓ: ᐅᓄᖅᓯᕚᓪᓕᕐᓗᑎᒃ ᐃᓄᒃᑑᕐᓂᖅᓴᐅᓕᕐᓗᑎᒡᓗ ᓄᑕᖅᑲᑦ. 

ᐱᔾᔪᑕᐅᔪᑦ: ᐊᑐᐃᓐᓇᐃᑦ, ᐱᓕᕆᐊᒃᓴᑦ ᐱᖁᔭᓪᓗ ᓄᑖᙳᖅᑎᑕᐅᔭᕆᐊᖃᕐᓂᖏᑦ 
ᐊᖏᒡᓕᒋᐊᖅᑕᐅᓗᑎᒃ ᓴᙱᔪᒥᒃ ᑐᙵᕕᖃᖁᓪᓗᒍ ᐃᓄᒃᑐᑦ ᐃᓕᓐᓂᐊᕐᓂᐅᓇᔭᖅᑐᖅ 
ᐱᕙᒌᔭᖁᓪᓗᒋᑦ ᓄᑕᖅᑲᑦ ᐃᓕᓐᓂᐊᕆᐅᓛᖅᑐᑦ ᐃᓅᖃᑎᒌᖕᓂᕐᒥᒃ ᐱᖅᑯᓯᕆᔭᐅᔪᓂᒡᓗ.    

ᖃᓄᖅᑑᕐᓂᕐᒧᑦ ᓯᕗᓪᓕᐅᔾᔭᐅᓂᐊᖅᑐᑦ:
• ᐊᖏᒡᓕᒋᐊᖅᑕᐅᓗᓂ ᐱᐅᓯᕚᓪᓕᖅᑎᑕᐅᓗᓂ ᓄᑖᙳᕆᐊᖅᑕᐅᓗᓂᓗ ᓄᑕᖅᑲᓂᒃ 

ᐃᓕᓐᓂᐊᕈᑕᐅᔪᓐᓇᖅᑐᑦ ᐱᓕᕆᐊᖑᔪᓪᓗ, ᐱᖃᓯᐅᖦᖢᒍ ᐃᓕᓐᓂᐊᖅᑐᓕᕆᔩᑦ 
ᐊᐅᓚᑕᐅᔪᑦ ᐊᐃᑦᑐᖅᑕᐅᕙᒃᑐᓪᓗ ᐊᒻᒪᓗ ᓄᑕᖅᑲᓄᑦ ᐋᖅᑭᒃᓱᖅᑕᐅᓯᒪᓇᔭᖅᑐᑦ 
ᐃᓕᓐᓂᐊᕈᑎᒃᓴᖏᑦ.

• ᐊᖏᒡᓕᒋᐊᖅᑕᐅᓗᓂ ᓄᑕᖅᑲᓄᑦ ᐅᖃᐅᓯᖅ ᐃᓕᓐᓂᐊᕆᐅᖅᓴᕐᓂᖓ 
ᐱᖅᑯᓯᓕᕆᓂᕐᒥᒡᓗ ᐱᓕᕆᐊᕆᔭᐅᔪᓐᓇᖅᑐᑦ ᐊᖏᕐᕋᒥ; ᐊᒻᒪᓗ

• ᐸᐃᕆᕕᓕᕆᓂᕐᒧᑦ ᐱᖁᔭᖅ ᐃᓕᓐᓂᐊᕐᓂᓕᕆᓂᕐᒧᓪᓗ ᐱᖁᔭᙳᕋᔭᖅᑐᖅ ᐊᓯᖏᓪᓗ 
ᐊᐅᓚᑦᑎᕙᒃᑐᑦ ᒪᓕᑦᑎᐊᓕᕐᓗᑎᒃ ᐃᓄᐃᑦ ᐅᖃᐅᓯᖓᑕ ᓴᐳᒻᒥᔭᐅᓂᖓᓄᑦ ᐱᖁᔭᕐᒥᒃ.

ᑐᑦᑕᕐᕕᐅᒐᔭᖅᑐᑦ: ᐃᓕᓐᓂᐊᕐᓂᓕᕆᔨᒃᑯᑦ, ᐱᓕᕆᐊᖃᑎᖃᕐᓗᑎᒃ ᐃᑲᔪᖅᑎᖃᕐᓗᑎᒡᓗ 
ᐃᓕᖅᑯᓯᓕᕆᔨᒃᑯᓐᓂᒃ, ᐃᓄᐃᑦ ᑲᑐᔾᔨᖃᑎᒌᙱᓐᓂᒃ ᐊᓯᖏᓐᓂᒡᓗ ᐅᖃᐅᓯᓕᕆᓲᓂᒃ 
ᐃᓕᓐᓂᐊᕐᓂᓕᕆᓲᓂᒡᓗ ᓄᓇᕗᓕᒫᒥ.

ᒥᑭᓛᓂᑦ ᖁᑦᑎᖕᓂᓕᖕᒧᑦ 12-ᒧᑦ

ᓴᖅᑭᑕᐅᔪᒪᓂᖓ: ᖁᕝᕙᕆᐊᕐᓗᓂ ᐃᓕᓐᓂᐊᖅᑏᑦ ᐃᓄᒃᑑᕈᓐᓇᑦᑎᐊᕐᓂᖏᑦ.

ᐱᔾᔪᑕᐅᔪᑦ: ᐃᓕᓐᓂᐊᑦᑎᐊᕐᓂᖅᑕᖃᕆᐊᓕᒃ ᐃᓕᓐᓂᐊᕈᑎᒃᓴᓪᓗ ᐊᔾᔨᒌᒡᔫᒥᓗᑎᒃ ᐊᑐᖅᑕᐅᓗᓂ 
ᒪᕐᕉᖕᓂᒃ ᐅᖃᐅᓯᕐᓂᒃ ᐊᑐᕈᓐᓇᕐᓗᑎᒃ. ᐱᐅᓯᕚᓪᓕᕋᔭᖅᑐᑦ ᖃᐅᔨᓴᖅᑕᐅᔭᕆᐊᖃᕐᓂᖏᑦ, 
ᐃᓕᓐᓂᐊᕈᑎᒃᓴᓪᓗ ᐱᓕᕆᐊᖑᑦᑎᐊᕐᓗᑎᒃ ᐊᒻᒪᓗ ᐃᓕᓴᐃᔨᒃᓴᐅᓂᕐᒥᒃ 
ᐃᓕᓐᓂᐊᕐᓂᖅᑕᖃᑦᑎᐊᕐᓗᓂ, ᐃᓕᓐᓂᐊᖅᑎᓄᑦ ᐱᕚᓪᓕᕈᑕᐅᓗᓂ.

ᖃᓄᖅᑑᕐᓂᕐᒧᑦ ᓯᕗᓪᓕᐅᔾᔭᐅᓂᐊᖅᑐᑦ:
• ᐅᓄᖅᓯᒋᐊᖅᑕᐅᓗᑎᒃ ᐃᓕᓐᓂᐊᕐᕖᑦ ᐊᑐᓕᕈᓐᓇᖅᓯᓗᑎᒃ ᐃᓕᓐᓂᐊᖅᑐᓕᕆᔨᖏᑦᑕ 

ᐊᖏᖅᓯᒪᔭᖓᓂᒃ ᐃᓕᓐᓂᐊᕈᑎᒃᓴᕐᓂᒃ ᓄᓇᓕᖏᓐᓄᑦ ᓈᒻᒪᒃᑐᒥᒃ;
• ᓴᖅᑭᑎᑕᐅᓗᓂ ᐅᖃᓕᒫᕈᓐᓇᕐᓂᕐᒧᑦ ᒪᕐᕉᖕᓂᒃ ᐅᖃᐅᓯᕐᓂᒃ ᐊᑐᖅᑕᐅᔭᕆᐊᖃᕐᓂᖏᑦ 

ᒥᑭᓛᓂᑦ ᖁᑦᑎᖕᓂᓕᖕᒧᑦ 12-ᒧᑦ, ᐱᖅᑯᓯᓕᕆᓂᕐᒥᒃ ᐃᓕᓐᓂᐊᕈᑎᑕᖃᕐᓗᓂ, 
ᐊᑐᖅᑕᐅᔪᓐᓇᖅᑐᓂᒃ ᖃᐅᔨᓴᖅᑕᐅᓂᕐᒥᒡᓗ, ᐃᓕᓐᓂᐊᕈᑎᒃᓴᓂᒃ ᐊᑐᓕᖅᑎᑕᐅᔪᓂᒡᓗ 
ᐃᓕᓐᓂᐊᖅᑎᓕᒫᓄᑦ.

• ᓄᑖᒥᒃ ᓴᖅᑭᑦᑎᔪᖃᕐᓗᓂ ᐃᓕᓐᓂᐊᕈᑎᒃᓴᓂᒃ ᒪᕐᕈᐃᓕᖓᔪᓂᒃ ᐅᖃᐅᓯᕐᓂᒃ, ᐃᓕᓴᐃᓂᖅ 
ᐊᒻᒪᓗ ᐊᕕᒃᑐᖅᓯᒪᔪᓂᒃ ᐃᓕᓐᓂᐊᕈᑎᓂᒃ ᒥᑭᓛᓂᑦ ᖁᑦᑎᖕᓂᓕᖕᒧᑦ 6-ᒧᑦ ᐊᒻᒪᓗ 7-ᒥᑦ 12-
ᒧᑦ; ᐅᑯᐊᓗ 

• ᖁᕝᕙᕆᐊᖅᑕᐅᓗᑎᒃ ᐃᓕᓴᐃᔨᒃᓴᑦ ᐃᓄᐃᑦ, ᐃᓕᑎᑕᐅᑦᑎᐊᕐᓗᑎᒃ ᐊᒻᒪᓗ 
ᐃᖅᑲᓇᐃᔭᖅᑎᒋᔭᐅᑐᖃᕐᓗᑎᒃ, ᐃᓄᒃᑐᑦ ᐃᓕᓐᓂᐊᖅᑕᐅᓂᖅᓴᐅᓗᓂ ᒥᑭᓛᓂᑦ 
ᖁᑦᑎᖕᓂᓕᖕᒧᑦ 12-ᒧᑦ.

ᑐᑦᑕᕐᕕᐅᒐᔭᖅᑐᑦ: ᐃᓕᓐᓂᐊᕐᓂᓕᕆᔨᒃᑯᑦ, ᐱᓕᕆᖃᑎᖃᕐᓗᑎᒃ ᐃᑲᔪᖅᑎᖃᕐᓗᑎᒡᓗ 
ᐃᓕᖅᑯᓯᓕᕆᔨᒃᑯᓐᓂᒃ, ᓄᓇᕗᑦ ᓯᓚᑦᑐᖅᓴᕐᕕᒃᑯᓐᓂᒃ, ᑕᐃᒎᓯᓕᐅᖅᑎᒃᑯᓐᓂᒃ 
ᐃᓕᓐᓂᐊᖅᑐᓕᕆᔨᒃᑯᓐᓂᒡᓗ.

ᐃᓐᓇᐃᑦ ᐃᓕᓐᓂᐊᖅᑏᑦ

ᓴᖅᑭᑕᐅᔪᒪᓂᖓ: ᐅᓄᖅᓯᒋᐊᖅᑕᐅᓗᑎᒃ, ᐱᐅᓯᒋᐊᖅᑕᐅᓗᑎᒃ ᐊᑐᐃᓐᓇᐅᓕᖅᑎᑕᐅᓗᑎᒡᓗ 
ᐃᓕᓐᓂᐊᕈᑎᒃᓴᑦ ᐊᑐᖅᑕᐅᓇᔭᖅᑐᓪᓗ ᓴᖅᑭᑎᑕᐅᒃᑲᓐᓂᕐᓗᑎᒃ ᑐᓂᔭᐅᓇᔭᖅᑐᑦ ᐃᓐᓇᕐᓄᑦ, 
ᐃᓄᒃᑑᕈᓐᓇᑦᑎᐊᓕᖁᓪᓗᒋᑦ ᐃᓄᒃᑑᖅᑐᖃᕐᓂᖅᓴᐅᓕᖁᓪᓗᒍᓗ ᓄᓇᕗᒻᒥ.

ᐱᔾᔪᑕᐅᔪᑦ: ᐃᓐᓇᐃᑦ ᐃᓄᒃᑑᕈᓐᓇᑦᑎᐊᓕᖅᐸᑕ ᓇᓂᓕᒫᖅ ᐊᒃᑑᑎᖃᕋᔭᖅᐳᖅ ᓄᓇᕗᒻᒥ, 
ᓄᑲᖅᖠᓄᓪᓗ ᐃᓕᑕᐅᑦᑎᐊᕈᓐᓇᖅᓯᓗᓂ ᐊᖏᕐᕋᕆᔭᐅᔪᓂ ᓄᓇᓕᖕᓂᓪᓗ ᐃᓄᒃᑑᕈᓐᓃᓕᖅᑐᓄᑦ.

ᖃᓄᖅᑑᕐᓂᕐᒧᑦ ᓯᕗᓪᓕᐅᔾᔭᐅᓂᐊᖅᑐᑦ:
• ᐱᑕᖃᐃᓐᓇᕐᓗᓂ ᐱᐅᓯᒋᐊᖅᑕᐅᓗᓂᓗ ᓯᓚᑦᑐᖅᓴᕐᕕᖕᒥ ᐃᓕᓐᓂᐊᕈᑕᐅᔪᓐᓇᕐᓂᖅ 

ᖁᕝᕙᕆᐊᖅᑕᐅᓗᓂ ᐃᓕᓐᓂᐊᕈᑎᒃᓴᑦ ᓴᖅᑭᑦᑎᓗᑎᒡᓗ ᐅᖃᐅᓯᕐᖓᖃᖅᑐᓄᑦ 
ᐃᓕᓐᓂᐊᒃᑲᓐᓂᕈᑎᒃᓴᓂᒃ ᐃᑭᐊᖅᑭᕕᒃᑯᑦ ᐃᓕᓐᓂᐊᖅᑕᒃᓴᓂᒃ ᐊᓯᖏᑎᒍᓪᓘᓐᓃᑦ 
ᐃᓕᓐᓂᐊᖅᑎᑦᑎᔾᔪᑕᐅᕙᒃᑐᑎᒍᑦ.

• ᑲᑎᖅᓱᖅᑕᐅᓗᑎᒃ ᐃᓕᓐᓂᐊᕈᑎᒃᓴᑦ ᓄᑖᓂᒡᓗ ᐃᓕᓐᓂᐊᖅᑎᑦᑎᔾᔪᑎᒃᓴᕐᓂᒃ 
ᐃᓕᓐᓂᐊᕈᑎᒃᓴᕐᓂᒡᓗ ᐃᓄᒃᑐᑦ ᓄᓇᕗᑦ ᓯᓚᑦᑐᖅᓴᕐᕕᓕᒫᓂ ᐊᑐᖅᑕᐅᔪᓐᓇᕐᓂᐊᖅᑐᓂᒃ..

• ᑐᓵᔨᒃᓴᑦ ᑐᑭᓕᐅᕆᔨᒃᓴᑦ ᐅᓄᖅᓯᒋᐊᕐᓗᒋᑦ ᓇᓗᓇᐃᒃᑯᑕᖅᑖᖁᓪᓗᒋᑦ ᐊᒥᒐᕈᓐᓃᕐᓂᐊᕐᒪᑕ 
ᑐᑭᓕᐅᕆᔩᑦ ᐱᓕᕆᐊᒃᓴᕐᓂᒃ ᑲᔪᓯᑦᑎᐊᕈᓐᓇᖁᓪᓗᒋᑦ; ᐊᒻᒪᓗ 

• ᐅᓄᖅᓯᒋᐊᕐᓗᒋᑦ ᐱᓕᕆᐊᓖᑦ ᐃᓱᓕᑦᑎᔪᓐᓇᖅᑐᓪᓗ ᓯᓚᑦᑐᖅᓴᕐᕕᒡᔪᕐᐊᒥ ᕕᒃᑑᕆᐊᒥᙶᖅᑐᒥᒃ 
ᓄᓇᖃᖅᑳᖅᑐᕕᓃᑦ ᐅᖃᐅᓯᕐᒥᒃ ᐊᑐᖅᑕᐅᓕᒃᑲᓐᓂᖅᑎᑦᑎᓇᓱᒃᑎᓪᓗᒋᑦ.

ᑐᑦᑕᕐᕕᐅᒐᔭᖅᑐᑦ: ᓄᓇᕗᑦ ᓯᓚᑦᑐᖅᓴᕐᕕᒃᑯᑦ ᐱᓕᕆᖃᑎᖃᕐᓗᑎᒃ ᐃᑲᔪᖅᑎᖃᕐᓗᑎᒡᓗ 
ᐃᓕᖅᑯᓯᓕᕆᔨᒃᑯᓐᓂᒃ.

ᐃᖅᑲᓇᐃᔭᕐᕕᖕᒥ  
ᐅᖃᐅᓯᑐᖃᐅᑉ ᐊᑐᖅᑕᐅᓂᖓ
ᐅᖃᐅᓯᕗᑦ 2.0 ᐃᑲᔫᑎᖃᕐᓂᐊᖅᐳᖅ ᐃᖅᑲᓇᐃᔭᕐᕕᖕᓂ 
ᐊᑐᓕᖅᑎᑦᑎᓂᐊᕐᓂᖓᓄᑦ ᐱᐅᓯᕚᓪᓕᕈᑎᖃᕐᓂᐊᕐᓂᖓᓄᓪᓗ 
ᐃᓄᒃᑐᑦ ᒐᕙᒪᒃᑯᓐᓂ ᐃᒃᐱᒋᔭᐅᑦᑎᐊᕐᓗᓂ ᐊᑐᖅᑕᐅᓗᓂᓗ 
ᓄᓇᕗᒻᒥ ᐅᖃᐅᓰᑦ ᐃᓕᓴᕆᔭᐅᓯᒪᔪᑦ. 

ᐅᖃᐅᓯᖅ ᐃᖅᑲᓇᐃᔭᕐᕕᖕᒥ

ᓴᖅᑭᑕᐅᔪᒪᓂᖓ: ᐃᓄᒃᑐᑦ ᐅᖃᐅᓯᐅᕗᖅ ᐃᖅᑲᓇᐃᔭᕐᕕᓕᒫᓂ.

ᐱᔾᔪᑕᐅᔪᑦ: ᓄᓇᕘᑉ ᐱᓕᕆᕝᕕᖏᓐᓂ ᐃᖅᑲᓇᐃᔭᖅᑏᑦ ᐃᖅᑲᓇᐃᔭᖅᑎᐅᓇᔭᖅᑐᓪᓗ 
ᑐᑭᓯᐅᒪᑎᑕᐅᑦᑎᐊᕐᓗᑎᒃ ᐱᔪᓐᓇᐅᑎᒥᓂᒃ ᐃᓄᒃᑐᑦ ᐃᖅᑲᓇᐃᔭᕐᕕᒥᓂ, 
ᐃᓕᓐᓂᐊᕈᓐᓇᖅᑎᑕᐅᓂᒃᑯᑦ ᐱᓕᕆᑦᑎᐊᕌᖓᑕᓗ ᐅᐱᒋᔭᐅᔾᔪᓯᐊᖅᐸᒡᓗᑎᒃ, ᑕᐃᒫᒃ ᐃᓄᖕᓂᒃ 
ᐃᖅᑲᓇᐃᔭᖅᑎᑕᖃᑦᑎᐊᒃᑲᓐᓂᕈᓐᓇᖅᐳᖅ, ᐃᖅᑲᓇᐃᔮᒃᓴᖅᑕᖃᑦᑎᐊᒃᑲᓐᓂᕈᑎᒋᓕᕐᓗᓂᐅᒃ ᐃᓄᒃᑐᓪᓗ 
ᐅᖃᐅᓯᐅᔾᔫᒥᔾᔪᑎᒋᓕᕐᓗᓂᐅᒃ ᒐᕙᒪᒃᑯᓐᓃᑎᓪᓗᒋᑦ.

ᖃᓄᖅᑑᕐᓂᕐᒧᑦ ᓯᕗᓪᓕᐅᔾᔭᐅᓂᐊᖅᑐᑦ:
• ᐃᖅᑲᓇᐃᔮᖅᑖᕋᓱᒃᑎᓪᓗᒋᑦ ᐅᖃᐅᓯᓕᕆᔪᓐᓇᕐᓂᖏᑕ ᖃᐅᔨᓴᖅᑕᐅᓂᕆᓯᒪᔭᖏᑦ ᐃᓄᒃᑐᑦ 

ᑕᑯᓇᒃᑕᐅᖏᓐᓇᖅᐸᓕᕐᓗᓂ ᐱᓕᕆᕝᕕᖕᒧᐊᓚᐅᖅᑎᓐᓇᒋᑦ;
• ᐃᖅᑲᓇᐃᔮᒃᓴᖅᓯᐅᖅᑎᓪᓗᒋᑦ ᐃᓄᒃᑑᕈᓐᓇᖅᓯᑎᑕᐅᖅᑳᕐᓗᑎᒃ ᐱᔨᑦᑎᕈᓐᓇᖁᓪᓗᒋᑦ;
• ᖃᐅᔨᓴᖅᑕᐅᓂᖃᕐᓗᑎᒃ ᓇᓗᓇᐃᒃᑯᑕᖃᓕᕈᓐᓇᐅᑎᒥᓂᒃ ᐃᓄᒃᑑᕈᓐᓇᕐᓂᖏᑦ;
• ᐊᑐᐊᒐᕐᒦᑦᑐᑦ ᑎᑎᕋᑦᑎᐊᖅᓯᒪᓗᑎᒃ ᒐᕙᒪᐅᑉ ᐱᓂᐊᕐᓂᖏᑦ ᓂᕆᐅᒋᔭᖏᓪᓗ 

ᐃᖅᑲᓇᐃᔭᖅᑎᒥᓂᒃ ᐃᓄᒃᑑᕈᓐᓇᖅᑎᑦᑎᓂᐊᕐᓂᕋᐃᔪᓂ;
• ᓴᖅᑭᑕᐅᓗᓂ ᐱᑕᖃᖁᓪᓗᒍ ᐃᓕᓐᓂᐊᕈᑎᒃᓴᖏᑕ ᐱᕙᒌᔭᕈᑎᒃᓴᖏᓐᓂ 

ᒐᕙᒪᒃᑯᓐᓃᓐᓂᐊᖅᑎᓪᓗᒋᑦ; ᐊᒻᒪᓗ 
• ᐱᑕᖃᓕᕐᓗᓂ ᐃᓕᓐᓂᐊᕈᑎᒃᓴᑦᑎᐊᕙᓂᒃ ᐅᖃᓪᓚᒍᓐᓇᑦᑎᐊᖁᓪᓗᒋᑦ. 

ᑐᑦᑕᕐᕕᐅᒐᔭᖅᑐᑦ: ᑮᓇᐅᔭᓕᕆᔨᒃᑯᑦ ᒐᕙᒪᓕᕆᔨᒃᑯᓪᓗ, ᐃᑲᔪᖅᑎᖃᕐᓗᑎᒃ ᒐᕙᒪᐅᑉ 
ᐱᓕᕆᕝᕕᖏᓐᓂᒃ ᐃᖅᑲᓇᐃᔭᕐᕕᖏᓐᓂᒡᓗ ᐊᒻᒪᓗ ᐃᓄᐃᑦ ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑎᒃᑯᓐᓂᒃ.

ᑕᐃᒎᓯᓕᐅᕐᓂᖅ 

ᓴᖅᑭᑕᐅᔪᒪᓂᖓ: ᐱᐅᓯᒋᐊᖅᑕᐅᓗᑎᒃ ᐅᓄᖅᓯᒋᐊᖅᑕᐅᓗᑎᒡᓗ ᒐᕙᒪᒃᑯᓕᒫᓂ ᑐᑭᓕᐅᕆᔭᐅᓯᒪᔪᑦ 
ᐅᖃᐅᓰᓪᓗ ᑲᑎᖅᓱᖅᑕᐅᓯᒪᓂᖏᑦ. 

ᐱᔾᔪᑕᐅᔪᑦ: ᐱᓕᕆᕝᕖᑦ ᐃᖅᑲᓇᐃᔭᕐᕖᓪᓗ ᓄᑖᓂᒃ ᑐᑭᓕᐅᕆᑦᑎᐊᕈᑎᓂᒃ 
ᐱᑕᖃᓕᕐᓗᑎᒃ, ᐱᖃᓯᐅᓪᓗᒍ ᐃᓄᒃᑐᑦ ᑲᑎᖅᓱᖅᑕᐅᔪᓂᒃ ᐊᑐᐃᓐᓇᖅᑕᖃᑦᑎᐊᓕᕐᓗᓂ, 
ᐊᑐᓕᖅᑎᑕᐅᑦᑎᐊᕆᐊᖃᕐᓂᖏᑦ ᐃᓄᒃᑐᑦ ᐱᔾᔪᑎᒋᓪᓗᒍ.

ᖃᓄᖅᑑᕐᓂᕐᒧᑦ ᓯᕗᓪᓕᐅᔾᔭᐅᓂᐊᖅᑐᑦ:
• ᓇᓗᓇᐃᖅᑕᐅᓗᑎᒃ, ᓯᕗᓪᓕᐅᔾᔭᐅᓗᑎᒃ ᓴᖅᑭᑎᑕᐅᓗᑎᒡᓗ ᑐᑭᓕᐅᖅᑕᐅᑦᑎᐊᕈᓐᓇᖅᑐᑦ 

ᖃᐅᑕᒫᑦ ᐊᐅᓚᑦᑎᓇᓱᒃᑎᓪᓗᒋᑦ, ᐱᓕᕆᐊᕆᔭᐅᑎᓪᓗᒋᑦ ᐱᔨᑦᑎᖅᑕᐅᑎᓪᓗᒋᓪᓗ 
ᐱᓕᕆᕝᕕᓕᒫᓄᑦ.

• ᖃᐅᔨᓴᖅᑕᐅᓂᖃᕐᓗᓂ ᐊᑐᐊᒐᑦ ᐱᕙᒌᖅᑕᐅᓇᔭᖅᑐᓪᓗ, ᐊᑐᖅᑕᐅᔪᓐᓇᖅᑐᓪᓗ 
ᐅᔾᔨᖅᓱᖅᑕᐅᔪᓐᓇᖅᓯᓗᑎᒃ ᐊᑐᓕᖅᑎᑕᐅᒃᑲᓐᓂᕈᓐᓇᕐᓂᕐᓗ ᓄᓇᕗᒻᒥ ᐅᖃᐅᓯᕐᓂᒃ ᐱᖁᔭᐃᑦ, 
ᐱᓗᐊᖅᑐᒥᒃ ᐅᖃᐅᓯᓕᕆᔪᑦ ᑲᑎᖅᓱᖅᑕᐅᓂᖏᑦ ᐊᑕᐅᓯᓪᓗᐊᑕᕐᒥᒃ ᑐᑭᓕᐅᕆᓯᒪᓗᑎᒃ 
ᒐᕙᒪᒃᑯᓐᓂ ᑐᓴᐅᒪᖃᑦᑕᐅᑎᑎᓪᓗᒋᑦ; ᐊᒻᒪᓗ

• ᐊᖅᑮᒃᓯᒪᑦᑎᐊᓕᕐᓗᓂ ᖃᐅᔨᓴᖅᑕᐅᓂᖃᕈᓐᓇᖅᓯᓗᓂᓗ ᖃᓄᐃᓕᖓᓕᕐᒪᖔᑕ, 
ᑐᓐᓂᖅᓱᖅᑕᐅᓂᖓ, ᖁᕝᕙᓯᖕᓂᖅᐹᒥᒃ, ᓴᙱᓂᖃᑦᑎᐊᕐᓗᓂ, ᐊᑐᖅᑕᐅᔪᓐᓇᑦᑎᐊᕐᓗᓂᓗ 
ᐃᓄᒃᑑᕈᓐᓇᑦᑎᐊᕐᓂᖅ ᓇᒥᓕᒫᖅ ᓄᓇᕗᒻᒥ, ᐊᑐᕐᓗᒋᑦ ᖃᐅᔨᓴᖅᑕᐅᓯᒪᔪᑦ ᐱᓕᕆᐊᑦ, ᐊᒻᒪᓗ 
ᖄᖓᒍᑦ ᐃᑲᔪᖅᑕᐅᒃᑲᓐᓂᕈᓐᓇᕐᓗᑎᒃ ᖃᖓᓕᒫᒃᑯᑦ ᐱᔪᓐᓇᑐᐊᕌᖓᒥᓗ.

ᑐᑦᑕᕐᕕᐅᒐᔭᖅᑐᑦ: ᐃᓕᖅᑯᓯᓕᕆᔨᒃᑯᑦ, ᐱᓕᕆᐊᖃᖃᑎᖃᑦᑎᐊᕐᓗᑎᒃ ᐃᖅᑲᓇᐃᔭᕐᕕᖕᓂᒃ ᐃᓄᐃᑦ 
ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑎᒃᑯᓐᓂᒡᓗ.

ᐱᔨᑦᑎᕋᕐᓂᖅ ᐅᖃᐅᓯᒃᑯᑦ
ᑭᒃᑯᓕᒫᑦ, ᓄᓇᓕᖕᓂ, ᐃᓕᓐᓂᐊᖅᑎᓂᒃ, ᒐᕙᒪᓕᕆᔨᓂᒃ, 
ᑲᑐᔾᔨᖃᑎᒌᓂᒃ ᓇᖕᒥᓂᖃᖅᑎᓂᒡᓗ ᐱᓕᕆᐊᖑᓇᓱᒃᑐᑦ 
ᐃᓄᒃᑐᑦ ᐱᔨᑦᑎᕋᕋᓱᒃᑎᓪᓗᒋᑦ ᑕᖅᑲᒃᑯᓄᖓ, ᐅᖃᐅᓯᕗᑦ 
2.0 ᓴᙱᒃᑎᒋᐊᖅᑎᑦᑎᔪᓐᓇᖅᐳᖅ ᑐᙵᕕᒃᓴᕐᒥᒃ 
ᐊᐅᓚᑦᑎᐊᖁᓪᓗᒋᑦ, ᒪᕐᕉᖕᓂᓪᓗ ᐅᖃᐅᓯᕐᓂᒃ ᐊᑐᕈᓐᓇᕐᓗᑎᒃ 
ᐃᓄᒃᑑᖅᑐᓂᒃ, ᖃᓪᓗᓈᑐᑦ ᐅᐃᕖᑐᓪᓘᓐᓃᑦ. 

ᐱᓕᕆᕝᕖᑦ ᐃᖅᑲᓇᐃᔭᕐᕖᓪᓗ

ᓴᖅᑭᑕᐅᔪᒪᓂᖓ: ᐱᔨᑦᑎᕐᓃᑦ ᑐᓴᐅᒪᖃᑎᒌᖕᓃᓪᓗ ᐱᐅᓯᒋᐊᖅᑕᐅᓗᑎᒃ ᐱᓕᕆᕝᕕᖕᓂᒃ 
ᐃᖅᑲᓇᐃᔭᕐᕕᖕᓂᓪᓗ ᐊᑐᖅᑕᐅᓗᑎᒃ ᐅᖃᐅᓰᑦ ᐃᓕᓴᕆᔭᐅᓯᒪᔪᑦ.

ᐱᔾᔪᑕᐅᔪᑦ: ᓄᓇᕗᒻᒥᐅᑕᑦ ᐱᔪᓐᓇᐅᑎᖃᖅᐳᑦ ᐱᔨᑦᑎᖅᑕᐅᔭᕆᐊᖃᕐᓂᕐᒥᒃ ᐅᖃᐅᓯᖓ ᐊᑐᕐᓗᒍ 
ᒐᕙᒪᒃᑯᓐᓂᙶᖅᑐᓂ. ᓄᓇᕗᒻᒥ ᐱᓕᕆᕝᕕᖕᓂ ᐃᖅᑲᓇᐃᔭᖅᑏᑦ ᖃᐅᔨᒪᑎᑕᐅᓗᑎᒃ ᒪᓕᒋᐊᖃᖅᑕᖏᑦ 
ᐊᑐᐃᓐᓇᐅᑎᑦᑎᓗᑎᒡᓗ ᒐᕙᒪᒃᑯᑦ ᐱᔨᑦᑎᕆᐊᖃᕐᓂᖏᓐᓂᒃ ᐅᖃᐅᓯᕐᓂᒃ ᐃᓕᓴᕆᔭᐅᓯᒪᔪᓂᒃ ᐊᑐᕐᓗᑎᒃ, 
ᒐᕙᒪᐅᑉ ᐱᓕᕆᐊᖏᓐᓂ ᐱᔨᑦᑎᕋᕐᕕᖏᓪᓗ ᓄᓇᕗᒻᒥᐅᑕᓕᒫᓅᖓᖕᒪᑕ, ᐊᑐᖅᑕᐅᓕᒃᑲᓐᓂᖁᓪᓗᒍ 
ᒐᕙᒪᑦᑕ ᑕᑎᒋᔭᐅᔪᓐᓇᕆᐊᖃᕐᓂᖓ.  

ᖃᓄᖅᑑᕐᓂᕐᒧᑦ ᓯᕗᓪᓕᐅᔾᔭᐅᓂᐊᖅᑐᑦ:
• ᑐᑭᓕᐅᕆᔨᖃᐅᒃᑲᓐᓂᓕᕐᓗᓂ ᑐᑭᓕᐅᖅᑕᐅᑦᑎᐊᖅᓯᒪᓂᖅᐹᖑᔪᓐᓇᕐᓗᑎᒃ ᐃᖅᑲᓇᐃᔭᕐᕖᑦ 

ᐱᓕᕆᕝᕖᓪᓗ ᐊᖑᒻᒪᑎᔭᐅᖁᓪᓗᒋᑦ ᐅᐃᕖᑐᑦ ᐃᓄᒃᑐᓪᓗ, ᓄᑖᙳᖅᑎᓪᓗᒍᓗ ᑐᑭᓕᐅᕆᔨᓄᑦ 
ᐊᑐᐊᒐᕆᔭᐅᔪᖅ ᐊᑐᖅᑕᐅᔭᕆᐊᓖᓪᓗ, ᐊᒻᒪᓗ ᐱᐅᓯᒋᐊᕐᓗᒍ ᑐᑭᓕᐅᕆᔨᖏᓐᓄᑦ 
ᒪᓕᒃᑕᐅᔭᕆᐊᓖᑦ;

• ᓇᓗᓇᐃᕐᓗᒋᑦ ᐊᑐᓕᖅᑎᑕᐅᑎᓪᓗᒋᓪᓗ ᖃᓄᖅ ᑕᖅᑲᒃᑯᐊ ᑐᓴᐅᒪᑎᑕᐅᒃᑲᓐᓂᕈᓐᓇᕐᓂᖏᑦ 
ᐅᖃᐅᓯᕐᓂᒃ ᐃᓕᓴᕆᔭᐅᓯᒪᔪᓂᒃ ᐃᖅᑲᓇᐃᔭᕐᕕᖕᓂ ᐱᓕᕆᕝᕕᖕᓂᓪᓗ ᓴᖅᑭᑎᑦᑎᒍᑎᒃ, 
ᐊᑐᓕᖅᑎᑦᑎᓗᑎᒃ ᖃᐅᔨᒋᐊᖅᐸᒡᓗᑎᒡᓗ ᖃᓄᐃᓕᖓᓕᕐᓂᖏᑦ ᑐᓴᐅᒪᖃᑦᑕᐅᑎᓂᖅ 
ᐱᔨᑦᑎᕐᓂᕐᓗ ᐅᖃᐅᓯᕐᓂᒃ ᐊᑐᕐᓗᑎᒃ ᐃᓕᓴᕆᔭᐅᓯᒪᔪᓂᒃ; ᐊᒻᒪᓗ

• ᓄᓇᕗᒻᒥ ᐃᖅᑲᓇᐃᔭᕐᕕᖕᓂ ᐱᔨᑦᑎᕋᕐᓂᖅ ᐊᖏᒡᓕᒋᐊᖅᑕᐅᓗᓂ ᑐᓴᕐᕕᒋᔪᓐᓇᖁᓪᓗᒋᑦ 
ᑕᖅᑲᒃᑯᐊ ᑐᓴᐅᒪᑎᑦᑎᐊᕐᓗᒋᓪᓗ ᐅᖃᐅᓯᕐᓂᒃ ᐊᑐᕐᓗᑎᒃ ᐃᓕᓴᕆᔭᐅᓯᒪᔪᓂᒃ 
ᓇᓕᐊᖕᓂᑐᐃᓐᓇᖅ ᓇᓗᓇᐃᖅᑳᖅᑕᐅᓚᐅᖅᑎᓪᓗᒋᑦ, ᐃᖅᑲᓇᐃᔭᖅᑎᑖᒃᑲᓐᓂᕐᓗᑎᒃ, 
ᓴᖅᑭᑎᑦᑎᓗᑎᒃ ᐊᒻᒪᓗ ᐃᓕᓐᓂᐊᖅᑎᑦᑎᕙᒡᓗᑎᒃ ᐅᖃᐅᓯᓕᕆᓂᕐᒥᒃ.

ᑐᑦᑕᕐᕕᐅᒐᔭᖅᑐᑦ: ᐃᓕᖅᑯᓯᓕᕆᔨᒃᑯᑦ ᐃᑲᔪᖅᑎᖃᕐᓗᑎᒃ ᐱᓕᕆᖃᑎᖃᕐᓗᑎᒡᓗ 
ᐃᖅᑲᓇᐃᔭᕐᕕᓕᒫᓂᒃ ᐱᓕᕆᕝᕕᓕᒫᓂᒡᓗ.

ᓄᓇᓕᖕᓂ ᐃᖅᑲᓇᐃᔭᕐᕖᑦ

ᓴᖅᑭᑕᐅᔪᒪᓂᖓ: ᓄᓇᓕᖕᓂᑦ ᒐᕙᒪᒃᑯᓐᓄᑦ ᐱᔨᑦᑎᕋᖅᑎᖃᐅᒃᑲᓐᓂᓕᕐᓗᓂ ᑭᒃᑯᓕᒫᓄᑦ ᐃᓄᒃᑐᑦ, 
ᐊᒻᒪᓗ ᓄᓇᓕᖕᒥᐅᓂ ᐅᖃᐅᓯᖅ ᐊᑐᖅᑕᐅᔪᒪᓂᖅᐹᖅ ᐱᔨᑦᑎᖅᑕᐅᓕᕐᓗᓂ.

ᐱᔾᔪᑕᐅᔪᑦ: ᓄᓇᕗᒻᒥᐅᑕᑦ ᐱᔪᓐᓇᐅᑎᖃᖅᐳᑦ ᓄᓇᓕᖕᓂ ᐱᔨᑦᑎᕋᖅᑎᓂᒃ ᐃᓄᒃᑐᑦ. ᓄᓇᓕᓕᒫᓂ 
ᓄᓇᓕᖕᓂᓪᓗ ᐃᖅᑲᓇᐃᔭᖅᑏᑦ ᖃᐅᔨᒪᑎᑕᐅᔪᐃᓐᓇᐅᓗᑎᒃ ᐃᓄᒃᑑᕆᐊᖃᕐᓂᖏᓐᓂᒃ 
ᐱᔨᑦᑎᕋᖅᑎᓪᓗᒋᑦ, ᐊᓯᖏᓐᓂᒡᓗ ᐅᖃᐅᓯᕐᓂᒃ ᐃᓕᓴᕆᔭᐅᓯᒪᔪᓂᒃ ᐅᖃᐅᓯᕐᒥᒃ ᐊᑐᖅᑕᐅᔪᒪᓛᓂᒃ, 
ᐊᑐᐃᓐᓇᐅᑦᑎᐊᒃᑲᓐᓂᓕᖁᓪᓗᒋᑦ ᑕᑎᒋᔭᐅᑦᑎᐊᒃᑲᓐᓂᓕᖁᓪᓗᒋᓪᓗ ᓄᓇᓕᖕᓂ.  

ᖃᓄᖅᑑᕐᓂᕐᒧᑦ ᓯᕗᓪᓕᐅᔾᔭᐅᓂᐊᖅᑐᑦ:
• ᓴᖅᑭᑎᑕᐅᓗᑎᒃ ᐊᑐᖅᑕᐅᓕᕐᓗᑎᒡᓗ ᓄᓇᓕᖕᓂ ᐅᖃᐅᓯᓕᕆᔪᓂᒃ ᐱᕙᒌᔭᕈᑎᒥᒃ 

ᐱᓕᕆᐊᕆᔭᐅᓲᓂᒃ, ᐱᓕᒻᒪᒃᓴᖅᑎᑕᐅᓂᖅ ᐊᑐᕆᐊᖃᖅᑕᖏᓪᓗ ᐊᕐᕌᒍ ᑕᓪᓕᒪᓅᖓᓗᒍ, 
ᐊᒻᒪᓗ ᐃᑲᔪᖅᑕᐅᑦᑎᐊᕐᓗᑎᒃ ᓄᓇᓕᖕᒥᐅᑦ ᐋᖅᑭᒃᓱᖅᓯᒪᓗᓂ ᐊᕕᒃᑐᖅᓯᒪᔪᓂᒃ;

• ᐃᓄᒃᑑᓕᒻᒪᒃᓴᕈᓐᓇᕐᓂᖅᓴᐅᓕᕐᓗᑎᒃ ᐊᕐᕌᒍᒐᓴᖕᓄᑦ ᐱᓕᒻᒪᒃᓴᓂᕐᒧᑦ ᐱᕙᒌᔭᐅᑎᑕᖃᓕᕐᓗᓂ 
ᐅᓄᖅᓯᒋᐊᖅᑕᐅᓗᑎᒡᓗ ᐃᓕᓐᓂᐊᖅᑎᑕᐅᔪᒃᓴᑦ ᐱᓕᒻᒪᒃᓴᖅᑎᑦᑎᓂᕐᒧᑦ;

• ᑐᑭᓯᓇᖅᓯᓗᓂ ᑭᓲᓂᖓᓂᒃ, ᐊᑐᖅᑕᐅᔪᓐᓇᖅᑐᒥᒃ ᐱᓕᕆᐊᒃᓴᖅ ᑕᒪᐃᓐᓄᑦ ᓇᓕᐊᒃ 
ᐅᖃᐅᓯᖅ ᐊᑐᖅᑕᐅᔪᒪᓂᖅᐹᖑᖕᒪᖔᑦ ᓄᓇᓕᖕᓂ ᑐᓴᐅᒪᖃᑦᑕᐅᑎᓂᐊᖅᑎᓪᓗᒋᑦ 
ᐱᔨᑦᑎᕋᕐᓂᐊᖅᑎᓪᓗᒋᓪᓗ ᐅᖃᐅᓯᕐᓂᒃ ᐃᓕᓴᕆᔭᐅᓯᒪᔪᓂᒃ; ᐊᒻᒪᓗ 

• ᑲᔪᓯᑎᑕᐅᓗᓂ ᑮᓇᐅᔭᑦ ᐃᑲᔫᓯᐊᕈᑕᐅᓲᑦ ᓄᓇᓕᖕᓄᑦ ᑎᑎᖅᑲᕆᔭᐅᓲᑦ, ᑐᓵᔨᐅᔾᔪᑎᖏᑦ, 
ᑐᑭᓕᐅᖅᑕᐅᔭᕆᐊᓖᑦ ᐊᓯᖏᓪᓗ ᑐᓴᐅᒪᔾᔪᑎᒃᓴᑦ.

ᑐᑦᑕᕐᕕᐅᒐᔭᖅᑐᑦ: ᓄᓇᓕᖕᓂ ᒐᕙᒪᒃᑯᓐᓂᓪᓗ ᐱᔨᑦᑎᕋᖅᑎᒃᑯᑦ, ᐱᓕᕆᖃᑎᖃᕐᓗᑎᒃ 
ᐃᑲᔪᖅᑎᒌᒡᓗᑎᒡᓗ ᐃᓕᖅᑯᓯᓕᕆᔨᒃᑯᓐᓂᒃ, ᓄᓇᓕᖕᓄᑦ ᐱᓕᒻᒪᒃᓴᕐᓂᕐᒧᑦ ᑲᑐᔾᔨᖃᑎᒌᖏᓐᓂᒃ 
ᕼᐋᒪᓚᒃᑯᓐᓂᒡᓗ.

ᓇᖕᒥᓂᖃᖅᑏᑦ

ᓴᖅᑭᑕᐅᔪᒪᓂᖓ: ᓇᖕᒥᓂᖃᖅᑏᑦ ᐅᓄᖅᓯᒋᐊᕐᓗᑎᒃ ᐱᔨᑦᑎᕋᕐᓂᕐᒥᒃ ᐃᓄᒃᑐᑦ.

ᐱᔾᔪᑕᐅᔪᑦ: ᓄᓇᕗᒻᒥᐅᑕᑦ ᐱᔪᓐᓇᐅᑎᖃᖅᐳᑦ ᐱᔨᑦᑎᖅᑕᐅᓂᕐᒥᒃ ᓇᖕᒥᓂᖃᖅᑎᓄᑦ ᐃᓄᒃᑐᑦ. 
ᓇᖕᒥᓂᖃᖅᑏᑦ ᖃᐅᔨᒪᑎᑕᐅᓗᑎᒃ ᒪᓕᒋᐊᖃᖅᑕᒥᓂᒃ, ᐃᓄᐃᑦ ᐅᖃᐅᓯᖓᑕ ᓴᐳᒻᒥᔭᐅᓂᖓᓄᑦ 
ᐱᖁᔭᕐᒥ, ᐃᓚᓕᐅᑎᓗᒍ ᐃᓄᒃᑑᕆᐊᖃᕐᓂᖅ ᐱᔨᑦᑎᕋᖅᑎᓪᓗᒋᑦ ᓄᓇᕗᒻᒥ, ᐅᐸᒃᑕᐅᔭᕌᖓᒥᒃ 
ᓇᓂᓕᒫᖅ ᐱᐅᓯᕚᓪᓕᖁᓪᓗᒍ.

ᖃᓄᖅᑑᕐᓂᕐᒧᑦ ᓯᕗᓪᓕᐅᔾᔭᐅᓂᐊᖅᑐᑦ:
• ᑐᓴᕐᕕᐅᓗᑎᒃ ᐅᐸᑲᖅᑕᖅᑕᐅᓲᑦ (ᓲᕐᓗ ᑐᔪᕐᒥᕕᐅᓲᑦ, ᐳᓛᖅᑐᓕᕆᔩᑦ, ᐊᐅᓪᓚᖅᑐᓕᕆᔪᑦ 

ᓂᐅᕕᕐᕖᓪᓗ) ᑭᓱᓂᒃ ᐊᑐᕆᐊᖃᕐᒪᖔᑕ, ᖃᓄᐃᓕᐅᒃᑲᓐᓂᕈᓐᓇᕐᒪᖔᑕ, ᖃᓄᕐᓗ 
ᐃᑲᔪᖅᑕᐅᔪᓐᓇᕐᒪᖔᑕ ᐅᖃᐅᓯᓕᕆᔪᓂᒃ ᐱᖁᔭᕐᓂᒃ ᐊᑐᓕᒃᑲᓐᓂᕈᓐᓇᕐᓂᖏᓐᓂᒃ;

• ᐃᑲᔫᑎᑕᖃᒃᑲᓐᓂᓕᕐᓗᓂ ᐊᐅᓚᑕᐅᓗᓂᓗ ᓇᖕᒥᓂᖃᖅᑏᑦ ᐊᑐᓕᑦᑎᐊᖁᓪᓗᒋᑦ ᐃᓚᖓ 3−
ᒦᑦᑐᒥᒃ ᐃᓄᐃᑦ ᐅᖃᐅᓯᖓᑕ ᓴᐳᒻᒥᔭᐅᓂᖓᓄᑦ ᐱᖁᔭᕐᒥᑦ.

• ᑭᒃᑯᓕᒫᓄᑦ ᑐᓴᐅᒪᓕᖅᑎᑦᑎᒃᑲᓐᓂᕈᑎᒃᓴᓂᒃ ᐱᓕᕆᓂᖅᑕᖃᕐᓗᓂ ᐃᓄᒃᑐᑦ 
ᓴᖅᑭᔮᓕᒃᑲᓐᓂᕈᑎᒃᓴᓂᒃ ᓇᖕᒥᓂᖃᖅᑎᓅᖓᓗᓂ ᑐᓴᐅᒪᔾᔪᑎᒃᓴᓂᒃ ᐃᑲᔫᑎᒃᓴᓂᒃ; ᐊᒻᒪᓗ

• ᕿᒥᕐᕈᔭᐅᓗᑎᒃ ᑐᒃᓯᕋᐅᑏᑦ ᐊᑭᑦᑐᕋᐅᑏᓪᓗ ᖃᓄᐃᓕᖓᓂᖏᑦ ᖃᐅᔨᓴᖅᑕᐅᖁᓪᓗᒍ 
ᒐᕙᒪᒃᑯᓐᓂ ᐊᖏᕈᑎᐅᓲᑦ ᐅᕝᕙᓘᓐᓃᑦ ᒪᓕᑦᑎᐊᕋᓗᐊᕐᒪᖔᑕ ᓄᓇᕗᒻᒥ ᐅᖃᐅᓯᓕᕆᔪᓂᒃ 
ᐱᖁᔭᖏᓐᓂᒃ ᓄᑖᙳᖅᑎᑕᐅᓗᓂ ᓂᐅᕕᖃᑦᑕᕐᓂᐅᑉ ᐊᑐᐊᒐᖏᑦ, ᐊᑐᖅᑕᐅᕙᖕᓂᖏᑦ ᐊᒻᒪᓗ 
ᒪᓕᒃᑕᐅᓲᖑᓂᖏᑦ.

ᑐᑦᑕᕐᕕᐅᒐᔭᖅᑐᑦ: ᐃᓕᖅᑯᓯᓕᕆᔨᒃᑯᑦ ᐱᓕᕆᖃᑎᖃᕐᓗᑎᒃ ᐃᑲᔪᖅᑎᖃᕐᓗᑎᒡᓗ ᓄᓇᓕᖕᓂ 
ᒐᕙᒪᒃᑯᓐᓂᒡᓗ ᐱᔨᖅᑎᕋᖅᑎᓂᒃ ᐊᒻᒪᓗ ᐱᕙᓪᓕᐊᔪᓕᕆᔨᒃᑯᓐᓂᒃ ᐃᖏᕐᕋᔪᓕᕆᔨᒃᑯᓐᓂᓪᓗ.

ᐅᖃᐅᓯᖓᑦ ᐊᑐᓕᖅᑎᒃᑲᓐᓂᖅᑎᑕᐅᓂᖓᓄᑦ 
ᐅᖃᐅᓯᕗᑦ 2.0 ᓄᖅᑲᖅᑎᑦᑎᓇᓱᒃᐳᖅ 
ᐃᓄᒃᑑᕈᓐᓃᖅᐸᓪᓕᐊᓂᕐᒥᒃ ᓄᓇᕗᒻᒥ, 
ᐱᒋᐊᖅᑎᑦᑎᓗᓂᓗ ᓴᐃᒻᒪᕐᔫᒥᓂᕐᒥᒃ ᐊᒻᒪᓗ 
ᒪᒃᑯᒃᑐᓂᒃ ᐃᓄᒃᑑᕈᓐᓇᖅᑎᑦᑎᕙᓪᓕᐊᒃᑲᓐᓂᕐᓂᕐᒥᒃ 
ᓄᓇᓕᖕᓂᓪᓗ ᖃᓪᓗᓈᑑᕐᓂᖅᓴᐅᕙᓪᓕᐊᑎᓪᓗᒋᑦ. ᓄᓇᓖᑦ 
ᐱᕙᒌᔭᐅᑎᓕᐅᕐᓂᐊᖅᐳᑦ ᖃᓄᐃᓕᐅᖅᑎᑦᑎᕙᒡᓗᑎᒡᓗ 
ᐃᓄᒃᑐᑦ ᑕᑯᓗᒍ ᓄᓇᓕᖏᑦᑕ ᐱᒋᐊᖃᕐᓂᖏᑦ.

ᓄᓇᓕᖕᓂ ᐱᓕᕆᐊᖑᔪᑦ

ᓴᖅᑭᑕᐅᔪᒪᓂᖓ: ᖃᓄᐃᓕᐅᒃᑲᓐᓂᕈᓐᓇᓕᕐᓗᑎᒃ ᓄᓇᕗᒻᒥ ᓄᓇᓖᑦ ᐃᓅᒃᑐᑦ ᐃᓕᖁᓪᓗᒋᑦ 
ᐅᖃᓪᓚᖕᓂᖅᓴᐅᓕᕐᓗᑎᒡᓗ ᓄᓇᓕᖏᑦᑕ ᐱᕙᓪᓕᐊᑎᑕᖏᓐᓂᒃ ᐱᓕᕆᐊᖏᓐᓂᒡᓗ.

ᐱᔾᔪᑕᐅᔪᑦ: ᓄᓇᓕᖕᓂ ᑐᓴᖅᑕᐅᓯᒪᔪᑦ ᖃᓄᐃᓕᖓᖁᔭᐅᓂᖏᓐᓂᒃ, ᐊᑐᓕᖅᑎᑕᐅᔪᓐᓇᕐᓂᖏᓐᓂᒃ, 
ᓴᖅᑭᑎᑕᐅᔪᓐᓇᕐᓂᖏᓐᓂᒃ ᖃᐅᔨᓴᖅᑕᐅᓂᖏᓪᓗ ᐅᖃᐅᓯᕐᓂᒃ ᐱᓕᕆᐊᖑᔪᑦ ᐊᑑᑎᖃᓪᓚᒃᐳᑦ 
ᐊᔾᔨᒌᖏᑦᑐᓂᒃ ᐱᐅᔪᓂᒡᓗ ᐃᓄᒃᑑᕈᓐᓇᕈᓘᔭᕈᑎᒃᓴᕐᓂᒃ.

ᖃᓄᖅᑑᕐᓂᕐᒧᑦ ᓯᕗᓪᓕᐅᔾᔭᐅᓂᐊᖅᑐᑦ:
• ᐊᑕᐅᑦᑎᒃᑯᑦ ᐅᖃᐅᓯᕐᒧᑦ ᖁᕕᐊᓲᑎᖃᕐᓇᐅᑎᓪᓗᒍ, ᑐᓴᐅᒪᖃᑦᑕᐅᑎᒃᑲᓐᓂᕈᑎᒃᓴᒥᒃ 

ᐋᖅᑭᒃᓯᔪᖃᕐᓗᓂ ᓵᖅᑭᔮᖅᑎᑕᐅᒃᑲᓐᓂᖁᓪᓗᒍ ᑭᒃᑯᓕᒫᓄᑦ ᖃᐅᔨᒪᔭᐅᑦᑎᐊᕐᓗᓂᓗ 
ᐊᑐᖅᑕᐅᕙᒃᑐᕕᓂᑦ ᑕᐃᔅᓱᒪᓂ, ᖃᓄᐃᓕᖓᓕᕐᒪᖔᑦᑕ, ᐱᕕᒡᔪᐊᖑᓂᖓ ᐊᒻᒪᓗ ᐊᔾᔨᒌᖏᓐᓂᖏᑦ 
ᐃᓄᒃᑐᑦ ᐅᖃᐅᓯᖅ, ᐊᑐᐃᓐᓇᕈᖅᑕᐅᔪᓐᓇᕐᓂᖏᑎᒍᑦ ᐊᑐᒐᒃᓴᑦ ᐃᓕᓐᓂᐊᕈᑕᐅᔪᓐᓇᖅᑐᓪᓗ;

• ᑐᓴᐅᒪᑎᑦᑎᓗᑕ ᐃᓄᒃᑑᕆᐅᖅᓴᓇᓱᒃᑐᑦ ᐃᓄᒃᑑᓲᓪᓘᓐᓃᑦ ᐃᔪᕆᔭᐅᕙᖏᓪᓗᑎᒃ 
ᓄᖅᑲᕈᑕᐅᔭᓐᓂᖓᓄᑦ; 

• ᓄᑖᙳᖅᑎᑕᐅᓗᑎᒃ ᐊᐃᑦᑑᑏᑦ ᐃᑲᔫᑏᓪᓗ ᐊᑐᐊᒐᖓ ᐱᒋᐊᖅᑎᑕᐅᓯᒪᔪᓪᓗ ᐅᖃᐅᓯᓕᕆᔪᓂᒃ 
ᐱᓕᕆᐊᖃᖅᑐᑦ ᐊᕐᕌᒍᒐᓴᖕᓄᑦ ᐱᔪᓐᓇᖁᓪᓗᒋᑦ ᑲᔪᓯᑦᑎᐊᖁᓪᓗᒋᑦ ᐊᑐᒐᒃᓴᓕᐊᕆᓯᒪᔭᖏᑦ 
ᐱᒋᐊᖅᑎᓯᒪᔭᖏᓪᓗ ᓄᓇᕗᒻᒥ ᐊᕕᒃᑐᖅᓯᒪᓂᖏᓐᓂ ᓄᓇᓕᖏᓐᓂᓪᓗ.

• ᖃᐅᔨᓴᖅᑕᐅᓗᓂ ᐱᓕᕆᐊᖑᔪᓐᓇᖅᑐᒥᒃ ᐃᓄᐃᓐᓇᖅᑐᑐᐊᒧᑦ ᐃᓕᓐᓂᐊᕐᓂᖅ ᐱᖅᑯᓯᓕᕆᔪᓂᒡᓗ 
ᓴᖅᑭᑕᐅᓯᒪᔪᓂᒃ ᕿᑎᕐᒥᐅᓂ, ᐊᔾᔨᒋᐸᓗᒡᓗᓂᐅᒃ ᐱᖅᑯᓯᓕᕆᕝᕕᖕᒥ ᐊᑐᖅᑕᐅᓲᑦ; ᐊᒻᒪᓗ

• ᑲᔪᓯᑎᑕᐅᓯᓐᓈᖅᑎᓪᓗᒋᑦ ᓄᓇᓕᖕᓄᑦ ᐃᑲᔫᑕᐅᓲᑦ ᐅᖃᐅᓯᓕᕆᔪᑦ ᓴᖅᑭᑕᐅᓯᒪᓂᖏᑦ, 
ᓄᓇᓕᖕᓂ ᐱᑕᖃᒃᑲᓐᓂᓕᕐᓗᓂ ᐅᖃᐅᓯᓕᕆᔪᓂᒃ ᐱᓕᕆᐊᖑᓲᑦ ᐱᒋᐊᖅᑎᑕᐅᓯᒪᔪᓪᓗ.

ᑐᑦᑕᕐᕕᐅᓇᔭᖅᑐᑦ: ᐃᓕᖅᑯᓯᓕᕆᔨᒃᑯᑦ, ᓄᓇᕗᑦ ᓯᓚᑦᑐᖅᓴᕐᕕᒃᑯᓪᓗ, ᐱᓕᕆᖃᑎᖃᕐᓗᑎᒃ 
ᐃᑲᔪᖅᑎᖃᕐᓗᑎᒡᓗ ᐃᖅᑲᓇᐃᔭᕐᕕᓕᒫᓂᒃ ᐱᓕᕆᕝᕕᓕᒫᓂᒡᓗ, ᑲᑐᔾᔨᖃᑎᒌᓂᒃ ᓄᓇᓕᖕᓂᓪᓗ 
ᑲᑐᔾᔨᖃᑎᒌᖑᔪᓂᒃ.

ᐃᑲᔪᖅᑎᒌᒋᐊᒃᑲᓐᓂᕐᓂᖅ

ᓴᖅᑭᑕᐅᔪᒪᓂᖓ: ᖃᓄᐃᓕᐅᖃᑎᒌᒍᓐᓇᕐᓂᖅᑕᖃᓕᕐᓗᓂ ᑲᑐᔾᔨᖃᑎᒌᒃᑐᓂᒃ ᓯᕗᓪᓕᐅᔾᔭᐅᖁᓪᓗᒍ 
ᐃᓄᒃᑐᑦ ᐱᕙᒌᔭᕈᑎᓂᒃ ᐊᑐᐃᓐᓇᖅᑕᖃᖅᐸᓪᓕᐊᓕᕐᓗᓂᓗ ᐅᖃᐅᓯᕐᒥᒃ ᐱᕙᓪᓕᐊᓂᕐᒨᖓᔪᓂᒃ.

ᐱᔾᔪᑕᐅᔪᑦ: ᐃᓄᒃᑑᖅᓕᖅᑎᑦᑎᒃᑲᓐᓂᕋᓱᖕᓂᖅ ᓴᖅᑭᔮᖅᑎᑕᐅᓂᖓᓗ 
ᐃᑲᔪᖅᑐᖅᑕᐅᑦᑎᐊᕐᓗᑎᒃ ᓄᓇᕗᒻᒥ ᐊᕕᒃᑐᖅᓯᒪᔪᓂ ᓄᓇᓕᖕᓂᓪᓗ ᖃᓄᖅᑑᕈᑕᐅᑎᓪᓗᒋᑦ 
ᓄᓇᓕᖕᓂᑦ. ᐃᑲᔪᖅᑎᖃᕐᓗᓂ ᑲᑐᔾᔨᖃᑎᒌᓂᒃ ᐃᒪᐃᑎᑦᑎᓂᐊᖅᐳᖅ: ᐱᓕᕆᐊᖑᔪᑦ 
ᐱᒋᐊᖅᑎᑕᐅᓯᒪᔪᓪᓗ ᐊᑕᐅᑦᑎᒃᑰᖅᑕᐅᓕᕐᓗᑎᒃ, ᐊᑐᖅᑕᐅᔪᓐᓇᖅᑐᑦ ᐅᓄᖅᓯᒋᐊᖅᑕᐅᓗᑎᒃ, 
ᐅᖃᓪᓚᖃᑎᒌᒃᐹᓪᓕᓕᕐᓂᖅᑕᖃᕐᓗᓂ ᐱᓕᕆᐊᕆᔭᐅᑐᖃᕐᓂᐊᖅᑐᓂᒃ ᐅᖃᓯᓕᕆᓂᕐᒥᒃ 
ᓴᖅᑭᔮᖅᑎᑕᐅᓂᖓ ᐊᑕᐅᑦᑎᒃᑰᕐᓗᓂ, ᑐᕌᕈᑎᒃᓴᑦ ᐋᖅᑭᒋᐊᖅᑕᐅᓗᑎᒃ.  

ᖃᓄᖅᑑᕐᓂᕐᒧᑦ ᓯᕗᓪᓕᐅᔾᔭᐅᓂᐊᖅᑐᑦ: 
• ᐃᑲᔪᖅᑎᒌᖕᓂᕐᒥᒃ ᐱᕙᒌᕐᔭᕐᓗᑕ ᓴᖅᑭᑎᑦᑎᓗᑕᓗ ᐱᓕᕆᐊᖑᔪᓐᓇᖅᑐᓂᒃ ᑲᑐᔾᔨᖃᑎᒌᖑᔪᓂᒃ 

ᑐᙵᕕᒃᑯᓐᓂᓪᓗ ᐃᑲᔪᖅᑎᒌᑦᑎᐊᒃᑲᓐᓂᕈᓐᓇᖁᓪᓗᑕ, ᐊᑕᐅᓯᐅᖃᑎᒌᒡᓗᑕ ᐅᖃᐅᓯᓕᕆᓂᕐᒥᒃ 
ᐱᓕᕆᖃᑎᒌᒐᓱᖕᓂᑦᑎᓐᓂ;

• ᓄᓇᕗᒻᒥ ᐊᕕᒃᑐᖅᓯᒪᓂᖏᑦ ᐅᖃᐅᓯᓕᕆᓂᕐᒥᒃ ᐱᕙᒌᔭᕈᑎᖃᓕᕐᓗᑎᒃ ᓄᓇᕘᑉ ᒐᕙᒪᖓᑕ 
ᐅᖃᐅᓯᕐᓂᒃ ᐱᕙᒌᔭᕈᑎᖏᓐᓂᒃ ᐊᑕᐅᑦᑎᒃᑰᖃᑎᖃᕐᓗᓂ, ᐃᓚᓕᐅᑎᔭᐅᓗᑎᒃ ᑲᑎᒪᔨᖏᑦᑕ 
ᐅᖃᐅᓯᕆᓯᒪᔭᖏᓐᓂᒃ ᓄᓇᓖᑦ ᐃᓚᐅᖁᓪᓗᒋᑦ ᐊᒻᒪᓗ ᓄᓇᓕᖏᓐᓄᑦ ᓈᒻᒪᒋᔭᐅᖁᓪᓗᒋᑦ.

• ᓄᓇᕗᒻᒥ ᐊᕕᒃᑐᖅᓯᒪᔪᑦ ᐱᕙᒌᔭᕈᑎᖏᓐᓃᖃᑕᐅᓗᓂ ᓄᓇᓕᖏᑦᑕ 
ᑎᑎᕋᖅᐸᓪᓕᐊᖃᑦᑕᖅᑕᖏᑦ ᐃᓄᒃᑑᕈᓐᓇᖅᑐᑦ, ᐱᓗᐊᖅᑐᒥᒃ ᐃᓄᒃᑑᕈᓐᓇᐃᓪᓕᕙᓪᓕᐊᔪᑦ, 
ᑲᒪᒋᔭᐅᓂᖅᐹᖑᓗᑎᒃ ᒪᒃᑯᒃᑐᑦ ᐃᓐᓇᐃᓪᓗ ᐅᖃᓪᓚᒍᓐᓇᕐᓂᖏᑦ; ᐊᒻᒪᓗ 

• ᑲᑎᒪᒐᔪᒡᓗᑕ ᐅᖃᐅᓯᓕᕆᓂᕐᒧᑦ ᓄᓇᕗᒻᒥ ᐊᕕᒃᑐᖅᓯᒪᔪᓂᒃ ᑐᓴᐅᒪᖃᑦᑕᐅᑎᖁᓪᓗᑕ 
ᐱᓕᕆᐊᕆᖃᑦᑕᖅᑕᑦᑎᓐᓂᒃ, 

ᑐᑦᑕᕐᕕᐅᒐᔭᖅᑐᑦ: ᐃᓕᖅᑯᓯᓕᕆᔨᒃᑯᑦ, ᐃᑲᔪᖅᑎᖃᑦᑎᐊᕐᓗᑎᒃ ᑐᙵᕕᒃᑯᓐᓂᒃ ᑲᑐᔾᔨᖃᑎᒌᖕᓂᓪᓗ.

ᐊᑐᐃᓐᓇᕈᖅᓯᓂᖅ ᐅᖃᐅᓯᕗᑦ ᐊᑐᕐᓗᒍ 

ᓴᖅᑭᑕᐅᔪᒪᓂᖓ: ᐅᓄᖅᓯᓗᒋᑦ, ᐱᐅᓯᒋᐊᕐᓗᒋᑦ ᐊᔾᔨᒌᙱᕈᓘᔭᖅᑐᓪᓗ ᐅᖃᐅᓯᓕᕆᓂᕐᒥᒃ 
ᑎᑎᖅᑐᒐᖅᑕᐅᓲᑦ ᐊᒻᒪᓗ ᓇᐅᒃᑯᑐᐃᓐᓇᖅ ᓴᖅᑭᔮᖅᑎᑕᐅᓲᓂᒃ ᐱᕙᓪᓕᐊᑎᑕᐅᓇᓱᒃᑐᓂᒡᓗ.

ᐱᔾᔪᑕᐅᔪᑦ: ᓴᓇᙳᐊᕈᓘᔭᖅᑕᐅᓲᑦ ᓇᐅᒃᑯᕈᓘᔭᕐᓗ ᓴᖅᑭᔮᖅᑎᑕᐅᓲᑦ, ᐱᓗᐊᖅᑐᒥᒃ 
ᒪᒃᑯᒃᑐᓅᖓᔪᑦ, ᐊᑑᑎᖃᑦᑎᐊᕐᓂᐊᓂᖏᓐᓄᑦ ᐃᓄᒃᑑᖅᐹᓪᓕᕈᑕᐅᓗᓂ ᐱᖅᑯᓯᓕᕆᓂᕐᒥᒡᓗ 
ᑕᑯᒃᓴᐅᔾᔪᑕᐅᔪᓐᓇᕐᓗᓂ.

ᖃᓄᖅᑑᕐᓂᕐᒧᑦ ᓯᕗᓪᓕᐅᔾᔭᐅᓂᐊᖅᑐᑦ:
• ᓴᙱᒃᑎᒋᐊᕐᓗᒍ ᐱᖅᑯᓯᓕᕆᓂᖅ, ᐅᖃᐅᓯᓕᕆᓂᖅ ᓂᔾᔭᐅᓯᔭᕐᓂᓕᕆᓂᕐᓗ ᒪᒃᑯᒃᑐᑦ 

ᐃᙱᖃᑦᑕᕆᐅᖅᑐᓪᓗ ᐃᓄᐃᑦ ᐊᒻᒪᓗ ᖁᙱᐊᖅᑕᐅᕙᒃᑐᑦ ᐃᑲᔪᒃᑲᓐᓂᖁᓪᓗᒋᑦ.
• ᐃᓄᖕᓂᑦ ᓴᓇᔭᐅᕈᓘᔭᖅᐸᒃᑐᑦ ᑕᑯᒃᓴᐅᑎᑕᐅᕙᒃᑐᓪᓗ ᓇᐅᒃᑯᕈᓘᔭᖅ ᐃᑲᔪᖅᑕᐅᒃᑲᓐᓂᓕᕐᓗᑎᒃ 

ᐃᓄᐃᑦ ᐃᙱᖅᑏᑦ, ᓴᓇᕈᓘᔭᓲᑦ, ᑕᕐᕆᔭᒐᒃᓴᓕᐅᖅᑏᑦ, ᑕᕐᕆᔭᒐᒃᓴᓕᐅᕋᓱᓲᑦ, ᑲᑎᒪᑎᑦᑎᓲᑦ, 
ᑐᓴᐅᒪᓕᖅᑎᑦᑎᔩᑦ ᐃᑭᐊᖅᑭᕕᒃᑯᑦ, ᑐᓴᐅᒪᔾᔪᑏᑦ, ᐃᙱᕈᓘᔭᖅᑎᑦᑎᓲᓪᓗ; 

• ᐱᑕᖃᓕᕐᓗᓂ ᐅᖃᓕᒫᖅᑕᐅᔪᓐᓇᖅᑐᓂᒃ ᐅᖃᐅᓯᕐᖓᐅᑎᖃᖅᑐᓄᑦ ᐃᓄᒃᑐᑦ ᐋᖅᑭᒃᓯᒪᔪᒥᒃ, 
ᐃᓕᓴᕆᔭᐅᓗᑎᒡᓗ ᐱᓕᕆᐊᕆᔭᐅᓯᒪᔪᑦ ᑎᑎᕋᖅᑎᓄᑦ ᐅᖃᓕᒫᒐᓕᐅᓲᓂᒡᓗ.

• ᐃᑲᔪᖅᑕᐅᒃᑲᓐᓂᕐᓗᑎᒃ ᓴᖅᑭᔮᖅᑎᑕᐅᕈᓘᔭᓲᓂᒃ ᐱᓕᕆᐊᖃᓲᑦ, ᓲᕐᓗ ᑏᕖ ᓄᓇᕗᑦ 
ᐅᕝᕙᓘᓐᓃᑦ ᐃᓱᒪ ᑏᕖ, ᐱᖅᑯᓯᓕᕆᓂᕐᒥᒃ ᐃᓕᓐᓂᐊᕐᓂᕐᒥᒡᓗ ᑕᐅᑐᒃᑎᑦᑎᓲᓂᒃ ᐃᓄᒃᑐᑦ.

ᑐᑦᑕᕐᕕᐅᒐᔭᖅᑐᑦ: ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔪᓕᕆᔨᒃᑯᓪᓗ ᐃᓕᖅᑯᓯᓕᕆᔨᒃᑯᓐᓂᒃ 
ᐱᓕᕆᖃᑎᖃᕐᓗᑎᒃ ᓄᓇᓕᖕᓂ ᐱᖅᑯᓯᓕᕆᓲᓂᒡᓗ ᑲᑐᔾᔨᖃᑎᒌᖑᔪᓂᒃ ᐱᓇᓱᐊᖅᑐᓂᒃ.

4. ᐊᑐᓕᖅᑎᑕᐅᔪᒪᔪᒧᑦ ᐱᕙᒌᖅᐸᓪᓕᐊᓂᖅ

ᐃᓕᓴᕆᔭᐅᓯᒪᔪᑦ ᐅᖃᐅᓰᑦ ᐱᖁᔭᖓ ᐃᓄᐃᑦ ᐅᖃᐅᓯᖏᑦ ᓴᐳᔾᔭᐅᓂᖏᓐᓄᑦ ᐱᖁᔭᖓᓪᓗ 
ᐊᐅᓚᑦᑎᑦᑎᐊᕐᓂᕐᒥᒃ, ᑕᑎᒋᔭᐅᔪᓐᓇᑦᑎᐊᕐᓂᕐᒥᒃ ᐋᖅᑭᒃᓯᒪᓂᖓᓂᓗ ᐊᑐᓕᖅᑎᑕᐅᓇᓱᒃᑎᓪᓗᒋᑦ 
ᐱᖁᔭᑦ ᑎᑎᕋᖅᓯᒪᑦᑎᐊᖅᐳᖅ. ᒥᓂᔅᑕ ᐅᖃᐅᓯᓕᕆᓂᕐᒧᑦ ᐱᔭᒃᓴᖃᖅᐳᖅ ᓴᖅᑭᑎᑦᑎᓗᓂ, ᐊᐅᓚᑦᑎᓗᓂ 
ᐱᓕᕆᖃᑎᖃᕐᓗᓂᓗ ᐊᑐᓕᖅᑎᑕᐅᓂᖏᓐᓂᒃ ᐱᕙᒌᔭᕈᒻᒥ, ᐱᓕᕆᕝᕕᖕᓂ ᐃᖅᑲᓇᐃᔭᕐᕕᖕᓂᓪᓗ 
ᐃᑲᔪᖅᑎᖃᕐᓗᓂ. ᐅᖃᐅᓯᕗᑦ 2.0 ᑲᔪᓯᑦᑎᐊᕈᓐᓇᖅᐳᖅ ᐊᖓᔪᖅᑲᐅᑏᑦ ᐊᖏᖅᓯᒪᒍᑎᒃ ᓯᕗᓕᐅᕐᓗᑎᒡᓗ 
ᓯᕗᓕᐅᔾᔭᐅᔪᒪᔪᓂᒃ 

ᓯᕗᓪᓕᐅᔾᔭᐅᔪᒪᔪᑦ ᐊᖏᖅᑕᐅᓚᐅᖅᑎᓪᓗᒋᑦ ᑖᔅᓱᒥᖓ ᑎᑎᕋᖅᓯᒪᔪᓂ, ᐃᓕᖅᑯᓯᓕᕆᔨᒃᑯᑦ ᑐᑦᑕᕐᕕᐅᓂᐊᖅᐳᑦ 
ᐊᐅᓚᑦᑎᓗᑎᒡᓗ ᓇᓗᓇᐃᑦᑎᐊᖅᓯᒪᔪᒥᒃ ᐊᑐᓕᖅᑎᑕᐅᓂᐊᖅᑐᓂᒃ ᐱᕙᒌᔭᕈᒻᒥ,  

ᐊᑐᓕᖅᑎᑕᐅᓂᖓ ᐱᕙᒌᔭᕈᑦ ᖃᓄᖅ ᐊᑯᓂᐅᑎᒋᐅᓇᔭᕐᓂᖓᓂᒃ ᓇᓗᓇᐃᖅᓯᓂᐊᖅᐳᖅ, ᐱᖃᓯᐅᓪᓗᒍ 
ᐊᑐᖅᑕᐅᔪᓐᓇᖅᑐᑦ (ᑮᓇᐅᔭᑦ, ᐃᖅᑲᓇᐃᔭᖅᑎᑦ, ᐋᖅᑭᒃᓯᒪᓂᖓᑦ) ᐊᒻᒪᓗ ᐱᓕᕆᐊᖑᔪᓐᓇᖅᑐᓂᒃ 
ᐋᖅᑭᒃᓱᐃᓯᒪᓗᓂ ᐊᕐᕌᒍᑕᒫᑦ ᑲᒪᒋᔭᐅᔪᓐᓇᖅᑐᓂᒃ ᖃᓄᐃᓕᐅᖅᑕᐅᕙᓪᓕᐊᔪᒪᔪᓪᓗ ᐃᓱᒪᒋᓗᒋᑦ. 
ᐱᕙᒌᔭᕈᑎᒦᓐᓂᐊᕐᒥᔪᑦ ᖃᓄᐃᓕᖓᔭᕆᐊᖃᕐᓂᖓ, ᖃᓄᐃᓕᐅᖅᑕᐅᓂᐊᖅᑐᑦ ᑮᓇᐅᔭᓪᓗ 
ᐊᑐᖅᑕᐅᓇᔭᕐᓂᖏᑦ ᓇᓗᓇᐃᖅᑕᐅᖁᓪᓗᒍ ᑲᒪᒋᔭᐅᖁᓪᓗᒋᓪᓗ ᐃᖅᑲᓇᐃᔭᕐᕕᖕᓂ ᐱᓕᕆᕝᕕᖕᓂᓪᓗ 
ᐊᑐᓕᖅᑎᑕᐅᔭᕆᐊᖃᖅᑐᑦ ᐱᓕᒻᒪᒃᓴᕆᐊᖃᖅᑎᓪᓗᒋᑦ ᐊᑐᖅᑕᐅᔪᒪᔪᑦ.

ᐱᕙᒌᔭᕈᒻᒥᙶᓪᓚᕆᒃᑐᒦᑦᑐᑦ, ᐊᑐᓕᖅᑎᑕᐅᔭᕆᐊᖃᖅᑐᑦ ᐅᑯᓂᖓ ᐃᓚᓕᐅᔾᔨᔭᕆᐊᖃᖅᐳᑦ:
• ᑕᑎᒋᔭᐅᔪᓐᓇᕐᓂᕐᒥᒡᓗ ᐋᖅᑭᒃᓯᒪᓂᖓ;
• ᖃᐅᔨᓴᖅᑕᐅᔪᓐᓇᕐᓂᖓᑕ ᐋᖅᑭᒃᓯᒪᓂᖓ;
• ᑐᓴᐅᒪᖃᑦᑕᐅᑎᓂᕐᒧᑦ ᐱᕙᒌᔭᕈᑎᒥᒃ; ᐊᒻᒪᓗ
• ᖃᐅᔨᓴᖅᑕᐅᕙᓪᓕᐊᓂᖏᑦ ᐊᑐᐃᓐᓇᐅᔪᑦ.

ᑕᒪᕐᒥᒃ ᑎᑎᕋᖅᓯᒪᕗᑦ ᓇᐃᓈᖅᓯᒪᓪᓗᑎᒃ ᐊᑖᓂ. 

 ᑕᑎᒋᔭᐅᔪᓐᓇᕐᓂᕐᒥᒡᓗ ᐋᖅᑭᒃᓯᒪᓂᖓ
ᒥᓂᔅᑕᐅᑉ ᑐᖏᓕᖓ ᐃᓕᖅᑯᓯᓕᕆᔨᒃᑯᓐᓂ, ᐱᓕᕆᖃᑎᖃᕐᓗᓂ ᒥᓂᔅᑕᐅᑉ ᑐᖏᓕᖏᑦᑕ 
ᑲᑎᒪᔨᖏᓐᓂᒃ, ᐱᓕᕆᓂᐊᖅᐳᖅ ᐋᖅᑭᒃᓯᒪᓂᖏᓐᓂᒃ  ᐊᑐᓕᖅᑎᑕᐅᓇᓱᒃᑎᓪᓗᒋᑦ. ᐋᖅᑭᒃᓯᒪᓂᖓ 
ᓇᓗᓇᐃᖅᓯᒪᑦᑎᐊᕐᓂᐊᖅᐳᖅ ᐱᓕᕆᖃᑎᒌᖕᓂᐊᖅᑎᓪᓗᒋᑦ ᖃᓄᐃᓕᖓᓂᐊᕐᓂᖏᑦ, ᓇᑭᓪᓗ 
ᒪᓕᖕᓂᐊᕐᓂᖏᓐᓂᒃ, ᐱᓕᕆᐊᒃᓴᖏᑦ ᑕᑎᒋᔭᐅᔪᓐᓇᕐᓂᖏᑦ ᐱᓕᕆᖃᑎᒌᒃᑐᑦ ᐅᖃᐅᓯᕗᑦ 2.0−ᒥᙶᕐᓗᓂ. 
ᐅᓇ ᐱᓗᐊᕐᓗᒍ, ᐊᐅᓚᑕᐅᓂᐊᕐᓂᖓ ᐋᖅᑭᒃᓯᒪᓂᖓᑕ ᐃᓚᓕᐅᔾᔭᐅᓂᐊᖅᐳᖅ:
• ᓇᓗᓇᐃᖅᓯᒪᑦᑎᐊᕐᓗᑎᒃ ᐱᓕᕆᐊᖑᓂᐊᖅᑐᑦ ᑕᒪᐃᓐᓄᑦ ᑎᒥᐅᔪᓄᑦ ᑲᑎᒪᔨᓄᓪᓗ 

ᐊᑐᓕᖅᑎᑦᑎᓇᓱᒃᑎᓪᓗᒋᑦ ᐃᖅᑲᓇᐃᔭᕐᕕᖕᓂ ᓄᓇᕗᑦ ᐱᓕᕆᕝᕕᖏᓐᓂᒡᓗ, ᐱᖃᓯᐅᓪᓗᒋᑦ 
ᐃᓚᒋᔭᐅᔪᑦ, ᐊᖓᔪᖅᑳᖑᔪᓐᓇᕐᓃᑦ, ᐱᔾᔪᑎᓪᓗᐊᑕᕆᔭᐅᔪᑦ, ᐋᖅᑭᒃᓯᒪᓂᖓ, ᑕᑎᒋᔭᐅᔪᓐᓇᕐᓂᖏᑦ, 
ᐊᑐᐃᓐᓇᐅᔪᓐᓇᕐᓂᖏᑦ, ᑲᑎᒪᔾᔪᑏᑦ ᖃᖓᒃᑰᓂᐊᕐᓂᖏᑦ ᐋᖅᑭᒃᓯᒪᓂᖏᓪᓗ ᑎᑎᖅᑲᒃᑯᑦ, 
ᐱᓕᕆᔩᑦ ᐃᑲᔪᖅᑎᖏᑦ ᐊᒻᒪᓗ ᐊᓯᖏᑦ ᐊᑐᐃᓐᓇᕈᖅᑕᐅᔭᕆᐊᓖᑦ, ᑎᑎᕋᖅᑕᐅᕙᓪᓕᐊᔪᓄᑦ 
ᐋᖅᑭᒃᓯᒪᔭᕆᐊᖃᕐᓂᖏᑦ, ᑎᑎᕋᖅᓯᒪᔪᓂᒃ ᐊᐃᑦᑐᐃᓂᕐᒥᒃ ᒪᓕᒃᑕᐅᔭᕆᐊᓖᑦ ᐊᒻᒪᓗ 
ᑐᓴᐅᒪᖃᑦᑕᐅᑎᓂᕐᒥᒃ ᒪᓕᒃᑕᐅᔭᕆᐊᓖᑦ. ᐱᓕᕆᔩᑦ ᓇᓗᓇᐃᖅᑕᐅᔭᕆᐊᖃᕐᓂᖏᑦ 
ᓇᓗᓇᐃᖅᑕᐅᑦᑎᐊᖅᓯᒪᓗᑎᒃ ᐱᖃᓯᐅᑎᓗᒋᑦ ᒥᓂᔅᑕᐅᑉ ᑐᖏᓕᖏᑦ ᐊᓯᖏᓪᓗ ᒐᕙᒪᐅᑉ ᐃᓗᐊᓂ 
ᑲᑎᒪᔨᕋᓛᑦ, ᑕᐃᒎᓯᓕᐅᖅᑎᒃᑯᑦ, ᐅᖃᐅᓯᕐᓄᑦ ᑲᒥᓯᓇ, ᐃᖅᑲᓇᐃᔭᖅᑏᑦ, ᐃᓄᒃᑐᑦ ᐅᐃᕖᑐᓪᓗ 
ᐱᓕᕆᖃᑎᒌᓲᑦ ᐃᑲᔪᖅᑕᐅᖁᓪᓗᒋᑦ ᐊᑐᓕᖅᑎᑕᐅᔭᕆᐊᖃᖅᑐᓂᒃ.  

• ᓇᓗᓇᐃᖅᑕᐅᓯᒪᑦᑎᐊᕐᓗᑎᒃ ᐱᓕᕆᐊᖑᓂᐊᖅᑐᑦ ᒪᓕᒃᑕᐅᓂᐊᖅᑐᓪᓗ ᑕᒪᐃᓐᓄᑦ 
ᐊᑐᓕᖅᑎᑕᐅᓇᓱᒃᑐᓄᑦ, ᐅᔾᔨᖅᓱᖅᑕᐅᓂᖓ, ᑮᓇᐅᔭᑦ ᐊᑐᖅᑕᐅᓂᖏᑦ, ᖃᐅᔨᓴᖅᑕᐅᓂᖏᑦ, 
ᐱᔭᕇᖅᑕᐅᓯᒪᓗᑎᒃ ᐊᖏᖅᑕᐅᓯᒪᓗᑎᒡᓗ ᑕᐃᒪᓐᓇᐅᔭᕆᐊᖃᕌᖓᑦ.

ᐊᑐᓕᖅᑎᑕᐅᓂᐊᖅᑐᖅ ᐱᕙᒌᔭᕈᒻᒦᖃᑕᐅᕗᖅ, ᐃᓕᖅᑯᓯᓕᕆᔨᒃᑯᑦ ᐅᖃᐅᓯᓕᕆᕝᕕᖓ 
ᑐᑦᑕᕐᕕᐅᓂᐊᕐᓂᖓᓂᒃ, ᓇᓗᓇᐃᖅᓯᓂᐊᕆᓪᓗᓂᓗ ᑮᓇᐅᔭᑦ ᐊᑐᖅᑕᐅᓂᐊᕐᓂᖏᑦ, 
ᐋᖅᑭᒃᓯᒪᓂᐊᕐᓂᖓᓂᒃ, ᐊᑐᐊᒐᑦ, ᐃᖅᑲᓇᐃᔭᖅᑐᒃᓴᓪᓗ ᐊᑐᖅᑕᐅᔭᕆᐊᓖᑦ ᐃᑲᔪᑦᑎᐊᖁᓪᓗᒋᑦ 
ᐱᕙᒌᔭᕋᓱᖕᓂᖏᑦ, ᐊᑐᓕᖅᑎᑕᐅᓂᐊᕐᓂᖏᑦ, ᑐᓴᐅᒪᖃᑦᑕᐅᑎᓂᐊᕐᓂᖏᑦ ᐊᒻᒪᓗ ᐊᐅᓚᑕᐅᓂᐊᕐᓂᖏᑦ 
ᐅᖃᐅᓯᕗᑦ 2.0−ᓕᕆᑎᓪᓗᒋᑦ. ᐱᓕᕆᐊᕆᔭᕆᐊᖃᕋᔭᕐᒥᔭᖓ ᒐᕙᒪᐅᑉ ᐃᓗᐊᓂ ᐅᖃᐅᓯᓕᕆᔨᓄᑦ 
ᑲᑎᖃᑎᒌᖃᑦᑕᕐᓂᐊᖅᑎᓪᓗᒋᑦ ᑲᒪᒋᓗᓂᐅᒃ ᐊᐅᓚᓪᓗᓂᐅᒡᓗ.

ᐅᖃᐅᓯᓕᕆᕝᕕᒃ ᐅᐸᑲᖅᑕᖅᑕᐅᓂᐊᖅᐳᑦ ᐊᑐᐃᓐᓇᐅᑎᑦᑎᕙᒡᓗᑎᒡᓗ ᐃᖅᑲᓇᐃᔭᕐᕕᓕᒫᓄᑦ ᐱᓕᕆᕝᕕᓕᒫᓄᓪᓗ. 
ᑕᐃᒪᐃᑎᓪᓗᒍ ᐊᐅᓚᑕᐅᓂᖏᑦ, ᐃᖅᑲᓇᐃᔭᖅᑎᖃᕈᓐᓇᕐᓂᖏᑦ, ᐱᓕᒻᒪᒃᓴᖅᑎᑕᐅᖃᑦᑕᕐᓂᖏᑦ, ᐅᔾᔨᖅᓱᖅᑕᐅᓂᖏᑦ, 
ᖃᐅᔨᓴᖅᑕᐅᓂᖏᑦ ᑕᑯᓇᒃᑕᐅᓂᖏᓪᓗ ᐱᓕᕆᐊᑦ ᐱᓕᕆᐊᖑᔭᕆᐊᖃᖅᑐᓪᓗ ᐃᑲᔪᖅᑕᐅᓂᐊᖅᐳᑦ.

ᑕᒪᕐᒥᒃ ᒐᕙᒪᒥ ᐃᖅᑲᓇᐃᔭᕐᕖᑦ ᐱᓕᕝᕖᓪᓗ, ᓄᓇᓖᑦ, ᑲᑐᔾᔨᖃᑎᒌᑦ ᓇᖕᒥᓂᖃᖅᑏᓪᓗ ᐃᑲᔪᖅᑕᐅᓂᐊᖅᐳᑦ 
ᐱᕙᓪᓕᐊᓇᓱᒃᑎᓪᓗᒋᑦ ᐅᖃᐅᓯᕐᓂᒃ ᐊᑐᓕᖅᑎᑕᐅᓇᓱᒃᑐᓂᒃ ᐱᕙᒌᔭᕈᑎᒃᑯᑦ. ᐱᕙᒌᔭᖅᑕᐅᔪᑦ 
ᑲᑐᔾᔨᖃᑎᒌᓅᖓᓂᐊᖅᑐᑦ ᐱᓕᕆᐊᖏᓐᓄᑦ, ᖃᐅᔨᓴᖅᑕᐅᓲᑦ ᖃᓄᐃᓕᖓᓂᖏᑦ ᓴᖅᑭᑕᐅᓯᒪᔪᓪᓗ 
ᑎᑎᕋᖅᑕᐅᓯᒪᔪᑦ ᑕᕝᕙᓂ.

ᐊᔾᔨᒌᖕᓂᖃᖁᓪᓗᒍ ᑖᔅᓱᒥᖓᑦᑕᐃᓐᓇᕐᓗ ᐱᓕᕆᔭᐅᖁᓪᓗᒍ, ᐊᒻᒪᓗ ᓇᐅᑦᑎᖅᓱᖅᑕᐅᓂᐊᖅᑎᓪᓗᒍ 
ᖃᐅᔨᓴᖅᑕᐅᑎᓪᓗᒍᓗ, ᐃᓕᖅᑯᓯᓕᕆᔨᒃᑯᑦ ᐅᖃᐅᓯᓕᕆᔪᓂᒃ ᐱᕙᒌᔭᕈᑎᓕᐅᕈᑎᒃᓴᒥᒃ 
ᐊᑐᐃᓐᓇᖃᖅᑎᑦᑎᓂᐊᖅᐳᑦ ᑲᒪᒋᔭᐅᔪᓐᓇᖅᑐᓕᒫᑦ ᓇᓗᓇᐃᖅᓯᒪᓗᑎᒃ. ᐱᒋᐊᖅᑕᐅᔪᒪᔪᑦ ᑎᑎᕋᑦᑎᐊᖅᓯᒪᕗᑦ 
ᐃᖅᑲᓇᐃᔭᕐᕕᓕᒫᓂ ᐅᖃᐅᓯᕐᓂᒃ ᐱᕙᒌᔭᕈᑎᖏᓐᓂ ᑎᑎᕋᐅᓯᐅᕙᓪᓕᐊᔭᐅᔪᓐᓇᕋᔭᖅᑐᑦ ᐊᕐᕌᒍᑕᒫᑦ 
ᖃᓄᐃᓕᖓᓕᕐᓂᖏᓐᓂᒃ ᒥᓂᔅᑕᒥᙶᕐᓗᓂ ᐅᖃᐅᓯᓕᕆᔨᒥᒃ ᐱᕙᓪᓕᐊᔾᔪᑎᒥᒃ ᐊᑐᓕᖅᑎᑕᐅᓇᓱᒃᑎᓪᓗᒍ 
ᐅᖃᐅᓯᕗᑦ 2.0-ᒥ.

ᖃᐅᔨᓴᖅᑕᐅᓂᖓᑕ ᐋᖅᑭᒃᓱᖅᓯᒪᓂᖓ  
ᐱᔾᔪᑎᓕᖕᓂᓪᓗ ᓴᓇᒪᓂᖏᑦ
ᐅᖃᐅᓯᕗᑦ 2.0 ᐊᑐᓕᖅᑎᑕᐅᑦᑎᐊᖁᓪᓗᒍ ᑐᑭᓯᓇᑦᑎᐊᕐᓂᐊᖅᐳᖅ, ᖃᐅᔨᓴᖅᑕᐅᖏᓐᓇᕐᓗᓂ, 
ᖃᐅᔨᓴᕈᑎᓄᑦ ᐊᑐᖅᑕᐅᕙᒃᑐᑦ ᐊᒻᒪᓗ ᐱᔾᔪᑎᓂᒃ ᓴᓇᒪᓂᖏᓐᓄᑦ ᐊᑐᕐᓗᒋᑦ. ᑖᔅᓱᒪ ᐊᑐᖅᑕᐅᓂᐊᕐᓂᖓ 
ᐊᑐᓕᖅᑎᑕᐅᓇᓱᒃᑎᓪᓗᒍ ᐱᕙᒌᔭᐅᑦ ᓇᐅᑦᑎᖅᓱᖅᑕᐅᑦᑎᐊᖁᓪᓗᒍ ᐋᖅᑭᒃᓱᖅᑕᐅᖏᓐᓇᕐᓗᓂᓗ 
ᐱᑕᖃᕐᓂᓕᒫᖓᓂ. 

ᐃᒪᐃᓐᓂᐊᖅᐳᖅ ᐊᑐᓕᖅᑎᑕᐅᓇᓱᒃᑎᓪᓗᒍ ᖃᐅᔨᓴᖅᑕᐅᑎᓪᓗᒍ:
1. ᐊᑐᐃᓐᓇᐅᑎᑦᑎᓗᓂ ᖃᐅᔨᓴᕐᓂᕐᒥᒃ ᐱᔾᔪᑎᓕᖕᓂᒃ ᓴᓇᒪᓂᖏᓐᓂᒃ.
2. ᓇᓗᓇᐃᖅᓯᒪᓗᓂ ᖃᐅᔨᓴᖅᑕᐅᓂᖓᑕ ᐋᖅᑭᒃᓯᒪᓂᖓ ᐱᖃᓯᐅᓪᓗᒍ ᖃᐅᔨᓴᕈᑎᐅᔪᓐᓇᖅᑐᑦ;
3. ᓇᓗᓇᐃᖅᑕᐅᓗᑎᒃ ᖃᓄᐃᓕᐅᖅᑕᐅᕙᓪᓕᐊᔪᑦ ᖃᐅᔨᓴᖅᑕᐅᕙᓪᓕᐊᖁᓪᓗᒋᑦ; ᐊᒻᒪᓗ
4. ᖃᐅᔨᓴᕈᑎᑕᖃᑦᑎᐊᕐᓗᓂ ᐊᑐᖅᑕᐅᔪᓐᓇᖅᑐᒥᒃ ᐱᔾᔪᑎᓕᖕᓂᒃ ᓴᓇᒪᓂᖏᓐᓂᒃ, ᐃᓚᓕᐅᑎᓗᒍ 

ᐊᐱᖅᑯᑕᐅᔪᑦ ᖃᐅᔨᓴᖅᑕᐅᓂᖓᓂᒃ, ᓇᓗᓇᐃᒃᑯᑕᑦ ᓄᐊᑕᐅᕙᓪᓕᐊᔪᓪᓗ.

ᐃᓕᖅᑯᓯᓕᕆᔨᒃᑯᑦ ᐱᓕᕆᐊᖃᕐᓂᐊᖅᐳᑦ ᑖᔅᓱᒪ ᐱᕙᒌᔭᐅᑎᐅᑉ ᐊᐅᓚᑕᐅᓂᓕᒫᖓᓂᒃ, ᐃᑲᔪᕐᓗᑎᒡᓗ 
ᐃᖅᑲᓇᐃᔭᕐᕕᖕᓂᒃ ᐱᓕᕆᕝᕕᖕᓂᓪᓗ ᐋᖅᑭᒃᓯᒪᓂᖏᑦ ᒐᕙᒪᓕᒫᒦᑦᑐᓂᒃ ᓇᐅᑦᑎᖅᓱᖅᑕᐅᑎᓪᓗᒋᑦ. 
ᐃᓕᖅᑯᓯᓕᕆᔨᒃᑯᑦ ᐃᒪᓐᓇᐃᓐᓂᐊᖅᐳᑦ: ᓇᓗᓇᐃᖅᓯᔪᓐᓇᕈᑎᒥᒃ ᖃᐅᔨᓴᕈᓐᓇᕐᓂᕐᒥᓪᓗ, ᑲᑎᖅᓱᖅᑕᐅᔪᓂᒃ 
ᖃᐅᔨᔪᓐᓇᕐᓗᒋᑦ, ᑲᑎᖅᓱᖅᑕᐅᓂᖏᑕ ᖃᐅᔨᓴᖅᑕᐅᓂᖏᑕᓗ ᐊᐅᓚᑕᐅᓗᓂ ᖃᓄᐃᓕᖓᓕᕐᓂᖏᑦ, 
ᐃᑲᔪᖅᑕᐅᔪᓐᓇᕐᓗᑎᒃ ᐱᓕᕆᖃᑎᒋᔭᐅᔪᑦ ᖃᓄᖅ ᐋᖅᑭᒃᓯᔪᓐᓇᕐᒪᖔᑕ ᓴᖅᑭᑎᑕᐅᕙᒡᓗᑎᒡᓗ ᑲᑎᖅᓱᖅᑕᐅᓯᒪᔪᑦ.   

ᐊᔪᕐᓇᖏᓐᓂᓕᒫᖓᓂ, ᐋᖅᑭᒃᓯᒪᓂᖓ ᐊᑐᕐᓂᐊᖅᐳᖅ ᐱᑕᖃᕇᖅᑐᓂᒃ ᐋᖅᑭᒃᓯᒪᔭᕇᖅᑐᓂᒡᓗ 
ᐊᑑᑎᖃᕐᓂᐊᕐᓂᖓᓄᑦ ᓇᐅᑦᑎᖅᓱᖅᑕᐅᑎᓪᓗᒋᑦ ᖃᐅᔨᓴᑦᑕᐅᑎᓪᓗᒋᓪᓗ, ᒐᕙᒪᓕᒫᒦᑦᑐᓂᒃ 
ᐃᖅᑲᓇᐃᔭᕐᕕᖏᓐᓂᒡᓗ.  ᐅᖃᐅᓯᕗᑦ 2.0 ᐱᓕᕆᐊᕆᓇᓱᒃᑕᓕᒫᖏᓐᓂᒃ ᓴᖅᑭᑎᑦᑎᓂᐊᖅᐳᖅ 
ᐱᓇᓱᐊᖅᑕᐅᔪᓂᒃ ᓇᐅᑦᑎᖅᓱᖅᑕᐅᑎᓪᓗᒍ. 

ᐱᕕᒡᔪᐊᖑᔾᔪᑎᒋᓂᐊᖅᑕᖓ ᖃᐅᔨᓴᖅᑕᐅᓂᖓᑕ ᐋᖅᑭᒃᓯᒪᓂᖓ ᓇᓗᓇᐃᖅᓯᔪᓐᓇᕐᓂᐊᕐᓂᖓᓂᒃ 
ᖃᓄᐃᓕᐅᖅᑕᐅᕙᓪᓕᐊᔪᑦ. ᑖᒃᑯᐊ ᖃᐅᔨᒪᓇᕈᑎᒋᕙᖏᑦ ᖃᓄᖅ ᐱᓕᕆᐊᖃᖅᓯᒪᑎᒋᓂᖏᑦ 
ᐅᕝᕙᓘᓐᓃᑦ ᐋᖅᑭᒃᑕᐅᑦᑎᐊᕋᓗᐊᕐᓂᖏᓐᓂᒃ ᐊᔾᔨᒌᖏᔾᔪᑎᖏᓐᓂᒡᓘᓐᓃᑦ ᐊᑐᖅᑕᐅᓚᐅᖅᑐᑦ, 
ᑲᑎᖅᓱᖅᑕᐅᓯᓐᓈᖅᑎᓪᓗᒋᑦ ᓇᓛᒎᕋᓗᐊᕐᓂᖏᓐᓂᒡᓗ ᐱᓕᕆᐊᖑᔪᑦ ᐊᑐᖅᑕᐅᔪᓪᓘᓐᓃᑦ.  
ᑲᑎᖅᓱᖅᑕᐅᓂᒃᑯᑦ, ᑕᑯᓇᒃᑕᐅᓂᒃᑯᑦ ᖃᐅᔨᓴᖅᑕᐅᓂᒃᑯᓪᓗ, ᐋᖅᑭᒃᓯᒪᓂᖓ ᓄᐊᑦᑎᕙᓪᓕᐊᓂᐊᖅᐳᖅ, 
ᖃᐅᔨᓴᖅᐸᓪᓕᐊᓗᓂ ᑐᓴᐅᒪᑎᑦᑎᓗᓂᓗ ᓂᕆᐅᒋᔭᐅᓚᐅᖅᑐᓂᒃ, ᓴᖅᑭᑕᐅᓚᐅᖅᑐᓂᒃ 
ᖃᓄᐃᓕᖓᓕᕐᓂᖏᓐᓂᒡᓗ ᐊᑐᖅᑕᐅᒐᓗᐊᕐᒪᖔᑕ.

ᑐᓴᐅᒪᖃᑦᑕᐅᑎᓂᖅ
ᐊᑐᓕᖅᑎᑕᐅᓇᓱᒃᑎᓪᓗᒍ ᐱᕙᒌᔭᕈᑦ ᐅᖃᐅᓯᕗ 2.0−ᒧᑦ ᑐᓴᐅᒪᖃᑦᑕᐅᑎᓕᕆᔪᒥᒃᑕᐅᖅ ᐱᕙᒌᔭᕈᒻᒥᒃ 
ᐃᓚᓕᐅᔾᔨᓂᐊᖅᐳᖅ ᑐᓴᖅᑕᐅᔭᕆᐊᓖᑦ ᐊᑐᐃᓐᓇᐅᖁᓪᓗᒋᑦ ᐱᔪᒪᔪᓄᑦ, ᐊᒻᒪᓗ ᐋᖅᑭᑦᑎᐊᖅᓯᒪᔪᒥᒃ, 
ᑭᐅᑲᐅᑎᒋᔪᓐᓇᖅᑐᒥᒃ ᑐᓴᖅᑎᑦᑎᔾᔪᑎᓂᒃ ᐱᑕᖃᕐᓗᓂ ᑕᖅᑲᒃᑯᓄᖓ ᒐᕙᒪᐅᓪᓘᓐᓃᑦ 
ᐃᖅᑲᓇᐃᔭᕐᕕᖏᓐᓂ. ᑐᓴᐅᒪᖃᑦᑕᐅᑎᔪᓂᒃ  ᑐᓴᐅᒪᖃᑦᑕᐅᑎᓕᕆᔾᔪᑎᓂᒡᓗ ᐱᕚᓪᓕᕈᑕᐅᓂᐊᖅᐳᖅ 
ᐱᓕᕆᖃᑎᒌᓄᑦ ᓄᓇᕗᑦ ᒐᕙᒪᖓᑦᑕ ᐱᓕᕆᐊᕆᓇᓱᒃᑕᖏᓐᓂᒃ ᓄᓇᕗᒻᒥᐅᑦ ᐃᓕᒃᑲᓐᓂᖁᓪᓗᒋᑦ 
ᐃᓄᒃᑑᕈᓐᓇᖅᓯᑎᑦᑎᒃᑲᓐᓂᕋᓱᒃᑎᓪᓗᒋᑦ ᐊᒻᒪᓗ ᑲᔪᖏᖅᓱᐃᓗᑎᒃ ᐅᖃᐅᓯᕐᓂᒃ ᐃᓕᓴᕆᔭᐅᓯᒪᔪᓂᒃ 
ᐱᔪᓐᓇᐅᑎᓂᒃ ᓄᓇᕗᒻᒥ. ᑐᓴᐅᒪᖃᑦᑕᐅᑎᓂᕐᒧᑦ ᐱᕙᒌᔭᕈᑦ ᐊᔾᔨᖃᕐᓂᐊᖅᐳᖅ ᒐᕙᒪᐅᑉ 
ᑐᓴᐅᒪᖃᑦᑕᐅᑎᔾᔪᑎᖏᑦ ᐊᑐᕆᐊᖃᖅᑕᖏᓪᓗ ᐃᓱᒪᒋᔭᐅᓗᓂ, ᐊᔪᕐᓇᖏᑉᐸᓪᓗ ᐊᑐᕈᓐᓇᖅᑕᐅᔪᓕᒫᑦ 
ᐱᑕᖃᕇᖅᑐᓪᓗ ᒐᕙᒪᐅᑉ ᐃᓗᐊᓂ ᓯᓚᑖᓂᓪᓗ ᑐᓴᐅᒪᖃᑦᑕᐅᑎᓂᐅᖃᑦᑕᖅᑐᖅ ᐊᑐᖅᑕᐅᓗᑎᒃ. 

 



ᐅᖃᐅᓯᕗᑦ 2.0

30

ᐊᑐᐃᓐᓇᐅᑎᑦᑎᓂᖅ 
ᑕᐃᒪᙵᓂᑦ ᐅᖃᐅᓯᕗᑦ ᐱᕙᒌᔭᕈᑎᐅᓚᐅᖅᑐᖅ ᓯᕗᓪᓕᖅ, ᓄᓇᕗᑦ ᒐᕙᒪᖓ ᓴᖅᑭᑎᑦᑎᓯᒪᕗᖅ 
$5 ᒥᓕᐊᓐᓂᒃ ᐃᓄᒃᑐᑦ ᐊᑐᓕᖅᑎᑕᐅᔭᕆᐊᖃᕐᓂᖓᓄᑦ ᑮᓇᐅᔭᖃᕐᕕᖕᒥᒃ ᐱᓂᐊᕐᓂᕆᓯᒪᔭᖏᑦ 
ᒪᓕᒃᑕᐅᖁᓪᓗᒋᑦ. ᑮᓇᐅᔭᑦ ᐃᓕᖅᑯᓯᓕᕆᔨᒃᑯᓐᓂᑦ ᐊᐅᓚᑕᐅᕗᖅ, ᐊᖏᕈᑎᒃᑯᑦ ᐃᖅᑲᓇᐃᔭᕐᕕᓕᒫᓂᒃ 
ᐱᓕᕆᕝᕕᓕᒫᓂᒡᓗ ᐊᐃᑦᑐᖅᑕᐅᓲᓂᒃ ᐊᑐᓕᖅᑎᑦᑎᓇᓱᒃᑎᓪᓗᒋᑦ ᐅᖃᐅᓯᕐᓂᒃ. 

ᓄᓇᕗᑦ ᒐᕙᒪᒃᑯᖏᓐᓂᙶᖅᖢᑎᒃ, ᐃᓕᖅᑯᓯᓕᕆᔨᒃᑯᑦ ᐱᓕᕆᐊᒃᓴᖃᒃᑲᓐᓂᕆᕗᑦ 
ᑮᓇᐅᔭᖅᑖᒃᑲᓐᓂᕋᓱᖕᓂᕐᒥᒃ ᒐᕙᒪᑐᖃᒃᑯᓐᓂᑦ ᑎᑎᕋᖅᓯᒪᔪᒥᒃ ᑲᓇᑕ−ᓄᓇᕗᓪᓗ ᐊᖏᕈᑎᖓᓂᒃ ᐅᐃᕖᓄᑦ 
ᐱᔨᑦᑎᖅᑎᓪᓗᒋᑦ ᐃᓄᒃᑑᖅᑐᓄᒡᓗ 2016-ᒥᑦ 2020−ᒧᑦ.  ᐱᒋᐊᖅᑎᓪᓗᒍ 2018-19-ᒥ, ᒐᕙᒪᑐᖃᒃᑯᑦ 
ᐊᐃᑦᑐᐃᓯᒪᕗᑦ ᐃᓄᒃᑐᒨᖓᔪᒧᑦ $5.1 ᒥᓕᐊᓐ-ᖏᓐᓂ ᐊᖏᕈᑎ ᒪᓕᒡᓗᒍ, ᐊᒻᒪᓗ $4 ᒥᓕᐊᓐ ᐅᖓᑖᓂ 
ᐅᐃᕖᑎᑐᑦ ᐱᔨᑦᑎᕋᐅᑏᑦ.

ᐊᑐᓕᖅᑎᑕᐅᓇᓱᖕᓂᐅᑉ ᐱᕙᒌᖅᑕᐅᓂᖓᑕ ᐊᑐᖅᑕᐅᕙᒃᑕᖓᑕ ᐃᓚᖓᒍᑦ, ᐃᓕᖅᑯᓯᓕᕆᔨᒃᑯᑦ 
ᖃᐅᔨᓴᖅᓯᒪᓂᐊᖅᐳᑦ ᖃᓄᒃᑲᓐᓂᖅ ᐃᑲᔫᑎᒃᑲᓐᓂᕐᓂᒃ ᐱᔭᕆᐊᖃᕐᒪᖔᑕ ᐱᒋᐊᓕᖁᔭᐅᓯᒪᔪᑦ 
ᐅᖃᐅᓯᕗᑦ 2.0−ᒥ ᐊᒻᒪᓗ ᐅᖃᐅᓯᕐᓄᑦ ᐊᑐᐊᒐᓕᐅᖅᓯᒪᔪᑦ, ᐱᓕᕆᐊᒃᓴᑦ ᐱᔨᑦᑎᕐᓂᐅᕙᒃᑐᓪᓗ. 
ᑭᒡᒐᖅᑐᐃᖏᓐᓇᕈᓐᓇᕐᓂᐊᖅᐳᑦ ᓈᒪᒃᑐᓂᒃ ᑲᔪᓯᑎᑕᐅᓗᓂᓗ ᒐᕙᒪᑐᖃᒃᑯᓐᓂᑦ ᐊᐃᑦᑑᑕᐅᕙᒃᑐᓂᒃ 
ᓴᐳᒻᒥᔭᐅᖏᓐᓇᖁᓪᓗᒍ ᓴᖅᑭᔮᖅᑎᑕᐅᖏᓐᓇᖁᓪᓗᒍᓗ ᐅᖃᐅᓰᑦ ᐃᓕᓴᕆᔭᐅᓯᒪᔪᓂᒃ ᓄᓇᕗᒻᒥ, ᐊᑐᕐᓗᒍ 
ᓄᓇᕘᑉ ᐱᖁᔭᖏᑦᑎᒍᑦ ᐱᓕᕆᐊᕆᔭᕆᐊᖃᖅᑕᖏᑦ. ᑲᓇᑕᓕᒫᒥ ᐃᓕᓴᕆᔭᐅᓇᓱᐃᓐᓇᕐᓂᐊᖅᐳᖅ ᐃᓄᒃᑐᑦ 
ᐅᖃᐅᓯᖅ ᑐᙵᕕᐅᓂᖓᓂᒃ ᐃᓕᓴᕆᔭᐅᓯᒪᓂᖓᓂᒡᓗ ᓄᓇᕗᒻᒥ.






